
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТЭМЦЭЛ

	Энэхүү кино бол «Өглөө» киноны үргэлжлэл бөгөөд үзэгч олонд эхнээс нь үүнийг ойлгуулах шаардлага гарна. Тийм учраас эхний үсэг бичгийг нэгдүгээр ангийн зарим кадрууд дээр гаргая. 

	 

	Олны цуглаан дээр Сүхбаатар үг хэлж буй дүрс, Галтайн байлдаан, аз жаргалаар төгс Тогмид, Норжмоо хоёрын хэсэг зэрэг кадр баримтат киноны эвлүүлэг маягаар жирэлзэн өнгөрнө. Тэр дэвсгэр дээр кино бүтээсэн хүмүүсийн нэрс шинэ, хуучин үсгээр татлан зурсан гарын үсгээр нь цувран гарна. Хүмүүсийн гарын үсэг гаргагдахгүй байж болох тул далдаас тайлбарлагч уул нэрсийг давтан уншина. 

	Үсэг гарч гүйцэж байхад Тогмидыг оршуулсан ёслолын кадрууд солигдон гарч байна. 

	Сүхбаатарын ууртай нүүр. Үгүй, эзнийг нь, эздийг нь! гэж эрс хэлэх нь сонстоно. 

	Дамираны нүүр тодрон харагдана. 

	Тогмидыг оршуулж байгаа ёслолын кадрууд дахин жирэлзэнэ. 

	Дамираны нүдэнд Норжмоогийн бараа тусав. Эхлээд бүдэг харагдсан тэр дүрс тодрон харагдана. 

	— Аа, Норжмоо юу? гэж Дамиран сая л нэг ухаан орсон байдалтай хэлээд,

	— Суугаач гэж урдах сандал руугаа дохив. 

	Норжмоо сууна. Дамиран түүний зүг анхааралтай ширтэж байснаа:

	— Чи хаанаа байна? Ахындаа юу? гэж асуулаа. 

	НОРЖМОО

	— Тийм ээ гэж огцом хэлснээ гэнэт, — Тэгэхдээ би одоо... гэтэл,

	ДАМИРАН 

	— Тэр чинь зөв. Харин яарах хэрэггүй гэв. 

	НОРЖМОО

	—  (цочмогоор) Муу ээж маань ханхай гэрт ганцаараа үлдсэн. Бараа болох хүнгүй... гэж зовлон тоочих гэтэл 

	ДАМИРАН 

	(үгийг нь тасалж)

	— Мэдэж байна. Гэхдээ ахындаа түр байзнах хэрэгтэй гэж шийдэмгий хэллээ. 

	НОРЖМОО

	—  Үгүй, үгүй гээд өөрийнхөө үгийг лавшруулах мэт толгойгоо сэжлэв. 

	— Би Тогмидынхоо төлөө... 

	Дамиран ширээнийхээ цаанаас босож,

	— Би ч бас Тогмидын төлөө ярьж байна гээд дэргэд нь ирж «Энэ хүн чинь юу гэх нь вэ?» гэсэн байртай ам руу нь ширтсэн Норжмоо руу эгц харж,

	— Тогмид руу буудсан хүн чиний эр нөхөр лүү ч буудсан, ардын хувьсгал руу ч буудсан. Тэр хүнийг олох ёстой! гэж тод хэлнэ. 

	Норжмоо гайхаж:

	— Олсон шүү дээ, бууг нь ч модноос олсон гэнэ. 

	ДАМИРАН 

	— Би ч бас тэгж бодож байсан юм. Тэгсэн нь хэргийн учир буудсан хүн, буу хоёртоо байгаа юм биш байж. Жинхэнэ эзнийг нь, эздийг нь... Чи ойлгож байна уу?

	Норжмоо толгой дохив. Өрөөн дотуур цааш нааш холхиж яваа Дамираныг дагуулан харсаар байна. 

	НОРЖМОО

	—  Тэр баригдсан хүн мэдэж байгаа шүү дээ гэв. 

	ДАМИРАН 

	— Шархаа даасангүй гэж огцом хэлнэ. 

	Тэр хоёр хэсэг дуугүй байв. Дамиран ширээнийхээ ард очиж сууна. 

	НОРЖМОО

	—  Дамиран гуай, би тэгэхээр... 

	ДАМИРАН 

	— Чи бидэнд туслах хэрэгтэй. (харилцуурыг авч) Байна уу, хорин гуравт... Би Дамиран байна... Чи нөгөө бүртгэж байгаа хэргийнхээ бичиг баримтыг аваад ирээч... Тийм ээ... Тогмидыг хорлосон хэргийн талаар... (Утсаа тавина)

	 

	* * *

	 

	Тал дундуур машин давхина. Тэр машинд Сүхбаатар, Гүржав, Бумцэнд нар явна. 

	Хилийн овоо... харуул... Бас нэг овоо... Сүхбаатар, Бумцэнд хоёр харуулын цэрэгтэй ярьж байна. 

	— Улс гүрэн гэдэг чинь хилээсээ эхэлдэг юм. Нуур амгалан байвал нугас амгалан. Улс гэдэг нугас нь гэхэд, хил гэдэг нуур нь гэж Сүхбаатар хэлэх тодхон сонстоно. 

	... Машин дахиад л талыг зүсэн, гүвээг даван давхина. Хэдэн гэр. Энэ бол тэр үеийн хилийн застав ажээ. 

	Нэг гэрийн гадаа цэргүүд ярилцана. 

	— Энэ өвгөн ч жир өвгөн биш шиг байсан юм аа... гэж нэг цэрэг ярина. Нөгөө нь:

	— Хил даваад ирэхээр нь ч би, бурхан минь, буудчих шахсан юм шүү. 

	— Хөөдөх шахаж дээ. Жанжинтай ингэж удаан ярихаар бодоход... цаанаа л нэг алдуул хөөсөн хүн биш шиг байсан юм. Лав чухал мэдээтэй ирсэн байх... 

	— Одоо л сайн нүдэлж авъя. Дараа дахиад л хил даваад ирэх байлгүй гэж хоёрдугаар цэрэг хэлнэ. 

	— Чимээгүй! гэж нэгдүгээр цэрэг хэлэв. Гэрээс Сүхбаатар, Бумцэнд үл таних лухгар бүдүүн өвгөн гурав гарч ирэв. 

	Өвгөн, Бумцэнд хоёр моринд мордоно. 

	— Би харуул хүргээд өгчихье! гэж Бумцэнд хэлэв. 

	— За сайн яваарай гэж Сүхбаатар өвгөний гарыг барина. 

	Дахиад л хилийн овоо... Нөгөө өвгөн овоонд чулуу хаяад эргэн нэг харж санаа алдаад хил даван давхив... Бумцэнд араас нь өрөвдөн харна. 

	... Шөнө орой лааны гэрэлд Сүхбаатар, Бумцэнд хоёр газрын зураг дэлгэн суужээ. 

	— Энэ... Владивосток... яг номхон далайн эрэг дээр... харав уу? Манай орос нөхөд энэ хүртэл нутгаа чөлөөлчхөөд байгаа юм даа гэж Сүхбаатар ярина. 

	— Сайн давшжээ. Салхитай ч давшсан даа... Цагаантны зарим нь цаад Манжуурыг чинь хүртэл хийссэн шүү. Одоо Харбин, Мүгдэн хавиар өмдтэй өмдгүй цагаантан л их байна гэнэ гэж Бумцэнд ярина. 

	— Тэд ч одоохондоо сэхээ авах болоогүй. Амьсгаагаа дарагдаад ирэхээр... 

	Бумцэнд яриаг нь тасалж,

	— Тэрнээс чинь наана Жан Зо-Лин гэж нэг зүрхний хийтэй генерал гараад байна гэв. 

	СҮХБААТАР

	—  Жан Зо-Лин ч уг нь наашаа харах санаатай, гэвч ар талд нь их юм болж байна гэх чинь вэ. 

	БУМЦЭНД

	—  Тийм гэнэ билээ. Тэгэхдээ юмыг яаж мэдэх вэ, хийтэй хүн чинь... 

	СҮХБААТАР

	—  Зүйтэй. Сэрэмж хэрэгтэй... (Инээнэ) Чи ч нэмэлт хүч горьдоод л байна аа даа. Сайн зэвсэглэсэн хоёр зуун цэрэг чамд өгнө өө. 

	БУМЦЭНД

	—  Дөнгөж үү?

	СҮХБААТАР

	—  Одоохондоо илүү хэрэггүй. 

	... Энд цэрэг их хуримтлуулбал цаадуул чинь харин далимдуулаад дайрч байж мэдэх вий.... За, улсын дотоод байдлын талаар гэвэл... 

	... Нэгэн гэрийн гадаа машин зогсоно. Түүнд Гүржав, Янжмаа, Сүхбаатар нар суужээ. Бумцэнд эхнэртэйгээ үдэн мордуулж байна. 

	БУМЦЭНДИЙН ЭХНЭР

	— Та нар хоноод явахгүй дээ. Энэ Сүхийн адгуу гэдэг нь... 

	СҮХБААТАР

	—  Нэгэнт энд ирснийх аав, ээжийн нутгаар орж, энэ Янжмааг амьтан ах дүүтэй танилцуулъя гэж бодогдоод явчихлаа. 

	Тэгээд Бумцэндийн гарыг атгаж,

	— Чи яалаа? Хязгаарын сайдыг чинь хийж чадахгүй, мэдэхгүй гээд байл уу? гэж шог нүд гарган асууна. 

	БУМЦЭНД

	—  Би чамайг чинь дааж давшгүй юм толгой дээр овоолчихлоо гэж ухаан алдсан юм шүү. Ингэж цөмөөрөө элбэлцэхийг нь мэдсэн бол... 

	СҮХБААТАР

	—  Тэгэлгүй яах вэ. Хил хязгаар гэдгийг чинь гаднаас нь ч хамгаалдаг юм, дотроос нь ч хамгаалдаг юм... За баяртай, хэрэг гарвал туслах хүч бэлэн. 

	Машин хөдлөв. Гэрэл гялсхийхэд Бумцэнд эхнэртэйгээ зогсож байна. 

	 

	* * *

	 

	Тал дундуур суудлын машин давхина. Машинд жолооч нэг цэргийн хамт, арын суудал дээр Сүхбаатар, Янжмаа хоёр яваа ажээ. 

	Сүхбаатар сэтгэл хөдлөн алсын бараа ширтэж явна. 

	Аав ээжийн минь нутаг энэ дээ гэж бахдалтай хэлэв. 

	Зах хязгааргүй өргөн тал цэлийж, алсын бараа жирвэгэнэн, хулан зээр сүрэг сүргээрээ гүйлдэнэ. 

	Залуу цэрэг хорхойтон:

	— Үгүй, эднийг хараач ээ! Буудах сан... гэхэд жолооч:

	— Өдийд дэмий, туранхай гэнэ. Нөгөө цэрэг:

	— Зэгэл саарал оргиод, зугтааж байгааг нь... гамин шиг! гэхэд Сүхбаатар тас тас инээнэ. 

	ЯНЖМАА

	—  Чи яав аа?

	Сүхбаатар машин амдан зугтаж байгаа зээрийг хараад,

	— Нээрэн ч иймэрхүү харагдаж байсан юм даа гэнэ. 

	 

	* * *

	 

	Машин давхисаар байгаад хэсэг айлын гадаа ирэв. Морь мал үргэнэ. 

	СҮХБААТАР

	—  (Жолоочид) Зогсооч, цаад хэд чинь шонгоо аваад явчих нь гэж хэлэв. Тэд нар машинаасаа бууж гэрийн зүг явлаа. 

	Гэрийн үүдэн дээр улс амьтан гарч ирээд хаанаас, ямар гэгчийн амьтад ирснийг ухааран ядан, сонирхсон, сүрдсэн маягтай харцгаана. Тэд нар машиныг ихэд сонирхжээ. 

	— Дөрвөн дугуйтай юм аа... 

	— Тэрэг нь л тэрэг юм. 

	— Урдаа юу ч үгүй... 

	— Яаж явдаг юм бол оо?

	Тэгсэн нь нэг өвгөн машинаас буусан улсыг сүрхий харж байснаа:

	— Ээ гэгээн минь! Энэ чинь Дамдины жаал хүү мөн шив! гэнэ. 

	Хажуугийн нь нэг хүн,

	— Хэн гэнэ ээ? гэж лавлав. 

	Өвгөний хажууд байсан хөгшин авгай:

	— Пээ, нээрэн нөгөө Цагаан дээлтийн! гэж дуу алдана. Сүхбаатар Янжмаа хоёр ирж өвгөн, хөгшин хоёртой золгоно. 

	— За, Лувсан ах, амархан сайн байна уу. Пагма эгч сайн сууж байна уу?

	Өвгөн тэвдэж, чухам яахаа мэдэхгүй сөгдөх гэтэл Сүхбаатар татаж:

	— Та чинь яаж байна? гэж сандран дуугарсан нь ууртай ч хэлэх шиг сонсогджээ. 

	Пагма гуай тэвдэж. Болгоож хайрла, мэргэн дүү минь! Наад зөнөг чинь ёс төр алдаж байна уу? гэнэ. 

	СҮХБААТАР

	—  Бид чинь бараг ах дүү улс байж, эгч минь, юун ёс төр билээ! Урьдынхаараа л... 

	Лувсан өвгөн Сүхбаатар луу тонгойж бараг шивнэх шахан:

	— Яаж болох вэ, улс амьтан ярих нь чамайг чинь... таныг чинь Богд эзэнтнээс том хүн болсон гэлцэх юм байна, үнэн худлыг бүү мэд дээ. 

	СҮХБААТАР

	—  Үнэн ч үнэн. (Өвгөний сүрдсэн нүүр) Бид цөмөөрөө тийм болсон шүү дээ. Би ч, та ч, эд ч... Энэ хүртэл гээд уранхай хувцастай, халтар нүүртэй жаалыг заана. 

	Тэгээд тэр хүүхэд рүү тонгойж:

	— Тийм биз дээ? Чи ч том хүн болсон, тийм ээ? гэж асуухад хүүхэд огтхон ч бишүүрхсэн шинжгүй. 

	— Үгүй, би хүүхэд гэнэ. 

	Сүхбаатар цагаан шүдээ яралзуулан инээж:

	— Хэлбэрээрээ хүүхэд, агуулгаараа ч том хүн, мэдэв үү? Чи эрийн цээнд хүрэхээрээ төрийн эзэн болно. Хэн байг гэх юм, юугаараа дутах юм?

	Лувсан өвгөн дагуулж, Сүхбаатар, Янжмаа, хэсэг хүмүүс өвгөний гэр лүү зүглэв. Сүхбаатар аман дотроо:

	— Эрдэм... Эрдэм чадлаар л дутаж мэднэ дээ гэхийг хэн ч сонссонгүй. 

	 

	* * *

	 

	Гадаа хэсэг хүмүүс машинаас зайтай зогсоно. Жолооч их л сурмаг янзаар тайлбарлаж байна. 

	— Оньсон хүрдийн аргаар хөдөлж байгаа юм. Тос ус хоёр хийгээд л болох нь тэр... 

	НЭГ ӨВГӨН

	— Өөхөн тос уу, шар тос уу?

	ЖОЛООЧ

	—  Газрын тос. 

	Өвгөн үл итгэх байдалтай мушилзана. 

	— Газрын тос оо?

	ЖОЛООЧ

	—  Тийм. Газраас бас тос гардаг юм шүү дээ. 

	ӨВГӨН

	—  Манай энд бол турж үхэх унаа байна даа!

	ЖОЛООЧ

	—  Яагаад?

	ӨВГӨН

	—  Харахгүй юу, эндхийн улаан элснээс тос байтугай, ус ч гарахгүй... 

	Гэтэл нэг хүүхэд ирээд. Ах аа, цай уу гэж байна! гэж жолоочид хэлэв. Жолооч гэр лүү алхлав. 

	ӨВГӨН

	—  Юун ч амархан буцалдаг цай вэ! Уул нь завтай сан бол наргиантай хүү байна шүү... Тосоор болдог нь! гэж үл итгэх байдалтай инээнэ. 

	Нэг залуу машин руу зааж:

	— Ойртоод үзэцгээх үү? гэв. 

	ӨВГӨН

	—  Хэрэггүй, хэрэггүй... 

	ЗАЛУУ

	— Юу гэж?

	ӨВГӨН

	—  Үргэж бусгаад сүйд болно. 

	ХИЖЭЭЛ ХҮН

	— Чухам аа, чухам... Давхиж ирчхээд аахилж уухилж байх нь сүртэй хайрхан байдаг шүү!

	 

	* * *

	 

	Хөдөөгийн ядуу айлын өмгөр гэрт хүн амьтан шавж, дэлбэртэл нь дүүрчээ. Сүхбаатар цай амтархан уух зуураа Лувсан өвгөнд хандаж ярих нь:

	— Хүү чинь газар үзсэн, нүд тайлсан. Бидэнд зоригтой тэнхээтэй хүн гэвэл бишгүй, харин тиймэрхүү хүн гэвэл ховор байна. Та хоёр намайг... гэтэл Лувсан духныхаа хөлсийг ханцуйгаараа арчих зуураа:

	— Ажил явдалд чинь нэмэртэй юм бол яая гэх вэ, чи тэндээ авахаас... Мөд ирнэ гэнэ үү?

	СҮХБААТАР

	—  Удахгүй юм байх аа... 

	ПАГМА

	— Уг нь хэдэн жил гэрийн бараа хараагүй л дээ. Хаанахын гэнэ вэ, торгоов дагаад явсан сураг гарсан... Тэгээд л байдаггүй... Одоо яах вэ, амар мэндийн сураг нь гарвал болох нь тэр. Ах нь сайн биз дээ?

	СҮХБААТАР

	—  Пүрэв үү? гээд нэг түгдэрснээ, Сайн, сайн... Харин та хоёр хүн хүч мөхөстөөд байвал Пүрэвийг ирүүлж болох юм шүү. 

	ЛУВСАН

	—  За, юүхэв үү дээ, Пүрэв ч цэргийн хүн... Хөгшин ах нь тэгсхийж байгаад нэг Хүрээ орно оо. 

	СҮХБААТАР

	—  Манайхаар заавал очдог юм шүү. 

	ЛУВСАН

	—  Төрийн чи манайхаар ирж болсон юм, гэрийн би танайхаар орох зав гаралгүй... Чи ч ухаандаа хил хязгаараа эргэж яваа хүн байх нь үү?

	СҮХБААТАР

	—  Тийм. 

	ЛУВСАН

	—  Зөв хө... Эзэн нь юмаа мэдэж, эрэг нь усаа хашдаг юм. Будааны нэрээр булхайны улс их түрдэг нутаг шүү. 

	СҮХБААТАР

	—  Булхай буруу хойшоо, булчин хажуу тийшээ гэдэг байх аа? 

	Цөм инээлдэнэ. 

	ЯНЖМАА

	— Пагма эгч ээ, бид хоёр танаас нэг юм гуйх гэсэн юм сан. 

	ЛХАМ

	— Юу вэ, хүүхээ?

	ЯНЖМАА

	—  Хоёр хадаг... 

	СҮХБААТАР

	—  Нэгэнт энд ирснийх ёст бэйсэд бараалхаад явдаг юм уу. Тэгээд ёс ёмбогорыг ч хэлэх үү. Бэйс маань «ёст»-ыг ч хэлэх үү!

	ПАГМА

	— Тэг, тэг... Сайн ч юм байхгүй байх аа даа. 

	Авдраа уудална. Дунд зэргийн насны, гэзэгтэй хар хүн:

	— Засаг шинэ болсон байдаг, ноёд хуучнаараа байдаг. Энэнд учир байна уу, хаашаа байна?

	СҮХБААТАР

	—  Шинэ дээл хийхэд өнгө дотор, эмжээр хамжаар цөмийг нь бэлдэх хэрэгтэй болдог оо. Тэр болтол хуучнаа нөхөж сэлбээд аргацаадаг биз дээ?

	Хүмүүс толгой дохино. Гэзэгтэй хар хүн:

	— Зэргэлдээ хошууныхан ч ноёноо сольчихсон гэнэ билээ. 

	СҮХБААТАР

	—  Тийм ээ, хэтэрхий харгис, эзэрхгийг нь халж сольж байгаа юм... Та нар энэ тухай төлөөний түшмэлээс дуулаа биз дээ. Хүмүүс:

	— Дуулсаан, дуулсан... 

	— Ёст бэйс ч яах вэ дээ, өтөлсөн амьтан... 

	— Жамбал түшмэл л гэхээс... 

	Пагма гуай хоёр хадаг гаргаж Янжмаад өгнө. 

	Сүхбаатар Янжмаа Гүржав нар машинд сууна. Жолооч радиатор луугаа модон хувингаар ус хийж байна. Үл итгэгч өвгөн машин доогуур шагайж үзнэ. 

	Жолооч усаа хийж гүйцээд радиатораа таглаж, хувингаа нэг бүсгүйд өгөв. Өвгөн, Сүхбаатарт:

	— Түрүүн би энэ хүүг хэлэхэд үнэмшээгүй юм. Нээрэн ус, тос хоёроор болдог байх нь ээ!

	Жолооч байрандаа суув. 

	СҮХБААТАР

	—  Тэрэн дээр бас хүний оюун ухаан ордог юм. 

	Машин асна. Сүхбаатар үдэн байгаа улс дотроос жаал хүүг олж хараад:

	— Эрдэм ном сурна шүү! гэж түүнд хашхирна. 

	ХҮҮ

	— Үгүй би лам болохгүй... 

	СҮХБААТАР

	—  Зүйтэй. Сургуульд... сургуульд. 

	Машин хөдлөв. 

	Амьтан ам амандаа:

	— Сайн яваарай!

	— Сайн сууж байгаарай!.. 

	— Хожим баяртай! гэж хашхиралдана. 

	Хүү Сүхбаатарын үгийг дуулсангүй. «Хаана аа? Хаана гэнэ ээ?» гэж хашхирна. 

	... Машин алсад тоос татуулан улам жижгэрсээр холдож байна. Мориор дагаж давхисан улс хол хаягджээ. Улс амьтан араас нь харан зогссоор... 

	Пагма гуай сүү өргөж байна. 

	ӨВГӨН

	—  Ингэж давхихад мөн олон гүзээ тос орж байгаа байх даа гэнэ. 

	 

	* * *

	 

	Номтын дэн буудлын хэрмэн хашааны хаалга. Дамнуургатай хүн ирээд хоёр том сийрсэн сав дүүжилсэн дамнуургаа мөрөн дээрээсээ түр авч дамын хаалга цохино. 

	Хаалга онгойв. Гарч ирсэн хятадад:

	— Манай пүүсийн данжаад танай дэн буудлын данжаадын мэндийг лавлаж, өчүүхэн зүйл ирүүлэв гэлээ. 

	Гарч ирсэн хятад дамнуургыг мөрөндөө авч цаашаа оров. Ирсэн хятад араас нь орлоо. 

	 

	* * *

	 

	Номт өрөөндөө хоёр сийрсэн савтай юмыг задлан үзэж байна. Нарийн боов, чавга жимс гарч байснаа дороос нь боодолтой, ууттай мөнгө, хэдэн гар буу, алтан мөнгөн эдлэл гарна. Хамгийн дороос гарч ирсэн халаасны цагны тагийг нээж үзвээс зүү нь яг долоон цагийг зааж байна. 

	— Долоон цагт гэж Номт өөрөө өөртөө хэлэв. 

	 

	***

	 

	Доод давхрын үүдэнд бэлэг авчирсан хүн, угтаж авсан хятад хоёр байж байна. 

	— Савыг нь буулгаад өг гэж Номт бичээчдээ хэлэв. Угтаж авсан хятад шатаар дээшээ явав. 

	НОМТ

	—  Танай пүүсийн зочныг хүлээж авахад бэлхэн. Морилон ирэхийг хүсье гэж ирсэн хүнд хэлнэ. Шан өгнө. 

	Бичээч хоёр сийрсэн сав буулган ирэв. Ирсэн хүн дамнуургаа мөрлөөд гарлаа. Явсан хойно нь Номт бичээч рүүгээ эргэж:

	— 7 цагт хоол! гэж хэлээд нэг хуруугаа дарна. «Архи!» гэж хэлээд хоёр дахь хуруугаа дарна. «Гүй хуар!» гэж хэлээд гурав дахь хуруугаа дарна. 

	БИЧЭЭЧ

	—  Зочин ирэх нь үү?

	НОМТ

	—  Зочин? Эзэн ирнэ. 

	 

	* * *

	 

	Долоон цаг хариугүй болох гэж байна. Доод давхрын үүдэнд Номт, гоё ганган хувцасласан Гүйхуарын хамт зогсож, Гүйхуар гар хөлөө ил гаргасан, бие цогцсын нь булчин бүхнийг тодруулсан, давчуу бариу боловч хөнгөн сиймхий хувцас өмсжээ. 

	НОМТ

	—  Архиар сайн дайлна шүү. Чи өөрөө ч нэгэн зүйлийн архи гэж Гүйхуарт хэлнэ. 

	ГҮЙХУАР

	—  Лацтай архи уу, ханзалсан архи уу?

	НОМТ

	—  Зочны өмнө ямар нь байх ёстой билээ?

	ГҮЙХУАР

	—  Дараа нь битгий... 

	НОМТ

	—  Энэ удаа шаан паангүй. 

	Үүд алгуур нээгдэв. Ази, европын гоёл чимэглэлийг хослуулан, дэгжин хувцасласан, дунд зэргийн насны эмэгтэй хүн орж ирнэ. Нүүр царайг нь харвал яах аргагүй дорно зүгийн хүн бололтой. 

	Номт гайхна. Ханын цаг руу ширэв татан харав. Яг 7 цаг. Номт нахилзан очиж мэндэлнэ. 

	Ирсэн эмэгтэй Номтод:

	— Миний нэрийг Мияко гэдэг гэв. 

	— Ай, Мияко сан, тавтай морил гээд Номт ирсэн хүнийг дээш нь дагуулан гарав. Гүйхуар яахаа ч мэдэхгүй, араас нь дагав. 

	Жижиг өрөөнд архи, зууш зассан ширээ рүү дохиж Номт Мияког суулгаад, өөрөө бас суув. Гурав дахь сандал байвч Гүйхуар зүрхлэн суусангүй. 

	Мияко түүн рүү эргэж:

	— Миний дүү өнөөдрийнхөө орлогыг бодсон чинь дээр байх аа даа. 

	Гүйхуар ёслоод гарав. 

	Цаг нэлээд өнгөрчээ. Номт, Мияко хоёрын яриа дуусах тийшээ орсон бололтой. 

	МИЯКО

	—  Юнг Харри очоод тайлан тавьсан... Таныг хэтэрхий хаширлаад байна гэж дүгнэсэн байдаг шүү. 

	Номт уурсан:

	— Хэрэв миний хашир дутсан сан бол Харри тайлангаа та нарт биш хамгаалахад тавих байсан юм гэж хэлнэ. 

	МИЯКО

	—  Хамгаалах аа?

	НОМТ

	—  Хуучин онцгой. Гэхдээ зөвхөн нэр нь өөр болсон юм биш шүү. 

	МИЯКО

	—  Тэр ойлгомжтой. Дарга нь... 

	НОМТ

	—  Хэвээрээ. Дамиран. 

	МИЯКО

	—  Эд нарын нэг сүрхий нь хэнийгээ, хаанаа тавихаа мэддэг юм. 

	НОМТ

	—  Тавихаа ч мэднэ. Авахаа ч мэднэ. Бодоог харахгүй юу?

	МИЯКО

	—  Бодоогийн хувьд та хаширлаад, хавьтахгүй байдаг чинь зөв байж. Харин Данзаны хувьд... 

	НОМТ

	—  Яарах хэрэгтэй гэж үү?

	Мияко янжуурынхаа үнсийг сэгсрээд,

	— Тийм. Шулуундаа орох цаг болсон... гэж тодхон хэлэв. 

	Номт тоомжиргүй байдал илэрхий гаргаж:

	— Яах юм? гэхэд Мияко зэвүүрхэн:

	— Юу? Энэ бол миний бодлого биш. Төвийн... гэж хэлтэл,

	Номт түүний үгийг нь тасална. 

	— Хий тэвдээд яах юм! гэж Номт хэлээд Мияко руу дооглосон нүдээр хараад «Цаадхыг чинь би аль хэдийн эндээ (Гарын сарвууг атган үзүүлнэ) хийчихсэн» гэв. 

	Мияко сая л учрыг нь ойлгож таашаан инээнэ. 

	— Харин хэрэглэх гэж яарахгүй шүү. Жижиг сажиг юман дээр туршиж дасгаж бай. 

	НОМТ

	—  Зарлага маань орлогоосоо хэтрэхгүй байвал сайн сан даа. 

	МИЯКО

	—  Би наймааны хэлэнд муу... Та шатар мэдэх үү? 

	Номт толгой дохино. 

	МИЯКО

	—  Би мэдэхгүй. Харин та бид хоёрын эзэн сайн мэддэг юм. Тэр хүн хэлэхдээ, Сүхбаатар, Данзан хоёрыг эсрэг талын хоёр бэрс шиг хэрэлдүүлээд тавих цаг ирнэ гэж байдаг шүү. 

	НОМТ

	—  Ай даа... 

	МИЯКО

	—  Тэр цагт айл бэрсээ зайлуулах нь уу, солих нь уу? Тэрнээс бүх юм шалтгаална. 

	Номт толгой дохино. 

	 

	* * *

	 

	Сүхбаатар Янжмаа хоёр машинаар явж байна. Гэтэл зам дээр асар, майхан эрээлэн харагдана. 

	ЖОЛООЧ

	—  Үгүй энэ чинь юу вэ?

	Ёст бэйс Доржжав, тайж ноёд, лам хатагтай нар зам дээр зогсож байна. Хошуу ноён бантаж сандарсан байдалтай нэг түшмэлд:

	— Жамбал, яах нь зөв байна? гэв. 

	Хөгшин түшмэл хэнэггүй царайлж,

	— Та чинь одоо хүүхэд шиг сандарч тэвдээд яаж байна? гэв. 

	БЭЙС

	— Мэдэгдэж байна гэж үү?

	ЖАМБАЛ

	—  Эцгийнх нь дээл л цагаанаас өөрөө бол гүжир хар амьтан байсан юм. Эх нь хээр алаг бол хүү нь шийр алаг. Түрүүлж бөндгөнөхгүй шүү гэнэ. 

	 

	* * *

	 

	Асрын зүүн талаар нутгийнхан баруун талаар Сүхбаатар, Янжмаа нар байна. Сүхбаатар, Янжмаа хоёр өврөө уудлан хадаг гаргав. Сүхбаатар ёст бэйсэд хандан хэлэх нь:

	— Засгийн томилолтоор энэ зүг хязгаар эргэх завшаан тохиолдож, эцэг эхийн минь унасан шороо, угаасан ус, тэнүүн жаргалт хошууны ноён Ёст бэйс тантай нүүр учран золгосондоо өчүүхэн би туйлаас баярлаж байна. 

	Хөгшин ноён хадаг авна. «Яггүй эр юм» гэж тоосон шинжтэй. Бас ч өөрийгөө өргөмжилсөнд баярласан бололтой. Толгойгоо занхгануулна. Гэнэт хариу хэлж чадахгүй,

	— Жа! гээд хадаг авна. Янжмаа хатанд нь хадгаа барив. 

	Сүхбаатар нийтийг сууцгаасны дараа:

	— За та бүхний бие лагшин тунгалаг, тансаг эрдэнэ мал сүрэг чинь... гэтэл нэг хатан:

	— Сайн сайн, хүү минь. Чи тэгээд, сайн биз дээ? Уул нь танайх манайх хоёр хэзээний айл саахалт явсан, сайнаар яривал садны улс, чи ч мэдэхгүй байх аа даа гэж ам хэлээ урж идэх шахна. 

	Яриа чагнаж суусан нэг түшмэл нөгөөдөө:

	— Халзтай гэр, хар овоохой хоёр айл явж гэнэ шүү! гэж шивнэнэ. Нэг ноён хатны ханцуйг хэд дахин угзчихад тэр хатан тоосон шинжгүй:

	— Муу эжий чинь надад их сайн. Үргэлж л хойно урд минь бөгцгөнөж байдаг сан гэж үргэлжлэн ярина. 

	Сүхбаатар тэр хатныг танив бололтой,

	— Та Сүрэн ахайтан уу? 

	Хатан баярлаж:

	— Тийм, тийм, иш хөөрхий минь, эгчийгээ таньж байна шүү... гэж бусдадаа гайхуулна. 

	— Би ч хүн танихдаа муу даа. 

	— Үгүй нь ээ, яг л танилаа шүү гэж Сүрэн хатан хэлэв. 

	— Аав, эжий маань олон жил хаяаг чинь түшиж, хараалыг чинь идэж явсан болоод таныг ой тойнд минь ортол ярьж шүү. 

	Хатны царай хувилж, бүлх залгисан юм шиг дуугүй болов. Хүн амьтан ч чимээ имээгүй нам сууна. Харин шивнэлдэж байсан хоёр түшмэл үүнийг мэдсэнгүй. Нэг нь нөгөөдөө:

	— Аргагүй л Сүх гэсэн нэрдээ таарсан эр байна гэхэд нөгөө нь:

	— Сүрэн хатан ч зул сарын сувай үнээ шиг л нам цохиуллаа даа гэх нь асарт байгаа улст тодхон сонстоно. 

	Сүхбаатар хоёр түшмэл рүү эргэж:

	— Та хоёр ч гэсэн идэшний цагаар бол, билүү баймаар хоёр байна гэв. Бүгдээр хөхрөлдөнө. 

	 

	* * *

	 

	Номт дэнлүү барьж Миякогийн замыг гэрэлтүүлнэ. Тэр хоёр шатаар бууж явна. Доод давхрын үүд рүү тулан ирэхэд бичээч угтан очиж эзнийхээ гараас дэнлүүг нь авлаа. 

	— Та намайг уучлаарай. Яриандаа болоод би таныг олигтой зочилж чадсангүй гэж Номт хэлнэ. 

	— Чадсангүй? (Мияко инээнэ) Та харин хэтрүүлчих шахсан юм биш үү?

	— Аан, Гүйхуар уу? (Номт инээмсэглэнэ)

	— Хөөрхөн ангаахай байдаг. 

	— Ангаахай нь ч ангаахай. Харин юуных юм бол, мэддэггүй юм. Тоглохдоо тоть шиг, гоёхдоо тогос шиг, идэхдээ тоншуул шиг... ганц шавжийн сургаар хошуугаа ч хайрлахгүй дээ. 

	— Цатгаж л болохгүй гэж Мияко хэлэв. 

	— Иймэрхүү ангаахайнууд хумс мохоо, гэдэс өлөн дээрээ бидэнд тус болж чадна. 

	Тэр хоёр гадаа гарав. Мияко тэргэнд суугаад хажуу талын цонхоор толгойгоо цухуйлгана. 

	— Би нөгөөдөр явна... Дараа хаа уулзах бол доо?

	— Та шууд харих уу?

	— Үгүй. Эрхүү, Читээр дайрна. 

	Тэрэг хөдлөв. Номт номхон зогсож тэргийг хажуугаараа өнгөрөөнө. Бичээч дэнлүүгээ улам өргөнө. 

	 

	* * *

	 

	Ёст бэйсийн асарт үйл явдал үргэлжилсээр байна. Ёст бэйс хадган дээр тавин лантай ембүү тавьж босоод,

	— Монгол улсыг шинээр мандуулсан мэргэн жанжин танд эцэг дээдсийн ёсыг санаж энэхэн зуур саатан морилсонд алд цагаан хадаг барья гэхэд Сүхбаатар хадгийг туйлын нямбай хүлээн авч,

	— Ёсыг хүндэтгэн, хадгийг чинь авъя гээд хадгийг өвөртлөн, ембүүг хоёр гар дээрээ барин,

	— Хошуу нутагтаа эрдмийг түгээн хөгжүүлэхийн тул сургууль танхим байгуулах үйлсэд чинь нэмэрлэн барья гэж ембүүг ноёнд эргүүлэн барив. Ноён яах учраа мэдэлгүй тэвдэж байтал хөгшин тайж том модон таваг авч тослоо. 

	Янжмаа алтан бөгжөө сугалан ембүүний хажууд тавина. Ноёны хатан шаралхаж ээмгээ тавина. Жамбал тайж гансаа, нэг лам хөөргөө... 

	Гадаа цугласан ардын дунд тэр тавгийг нэг хүн өндөр өргөн барьж явна. Зарим нь зоос, самбай тавилж байна. 

	Түүнийг асрын гаднаас харж байсан Жамбал түшмэл гаансаа сугалж, тамхиа нэрэх гэтэл гаанс байдаггүй. Нөгөө юм овоолоостой таваг руу хараад гаансаа тэр дээр тавьчихсанаа санав. 

	— Би хүртэл! Энэ Сүх гэдэг чинь манийг ганц урт авлаа даа! гэж дуу алдана. 

	 

	* * *

	 

	Цэргийн яамны урт гудмаар Сүхбаатар жанжин ажлынхаа өрөөг чиглэн алхалж явна. 

	— Сайн байна уу, жанжаан!

	— Сайн явж ирэв үү?

	— Сайн, сайн байна уу?

	Албан тасалгааны нь наад өрөөнд Нанзад баатар, хоёр цэргийн хамт сууж байна. Жанжныг орохтой зэрэг тэр гурав дэрхийтэл босоод номхон зогсов. 

	— Аа, та нар ирчихсэн үү? (Бичээчид) Мэдээ сэлт юу байна?

	Бичээч том хавтсаа шүүрэн авав. 

	СҮХБААТАР

	—  Хамгийн чухлаас нь... 

	 

	* * *

	 

	Үүдний өрөөнд Нанзад баатар, хоёр цэрэгтэйгээ сууж байна. 

	Нэгдүгээр цэрэг:

	— Дарга аа, биднийг яах гэж дуудаа бол?

	Нанзад баатар хүн юм асуухад дургүй бололтой. 

	— Цэргийн хүнийг мянган өдөр тэжээж нэг өдөр хэрэглэдэг юм. Бид гурвын хэрэг нь болоо байлгүй. 

	Нэгдүгээр цэрэг баахан дуугүй сууснаа нөхөр лүүгээ эргэж,

	— Баатрыг дуудсанаар бодоход нэгийн зэрэг зоригтой хүн лав хэрэгтэй болж дээ гэж шивнэнэ. 

	— Бид хоёр ч гэсэн хулчгарт нь орохгүй байх за гэж хоёрдугаар цэрэг хариулав. Нэгдүгээр цэрэг цаадхыгаа явуулан:

	— Харин ээ, чамайг дуудсанаар бодоход хоолонд сайн хүн нэг ширхэг хэрэгтэй болсон шиг байх юм... Төрийн алба ч баримжаагүй юм даа гэнэ. 

	Хоёрдугаар цэрэг мөчөөгөө өгөхгүй,

	— Нээрэн шүү. Чамайг дуудсаныг харахгүй юу. Бас нэг давуулж бууддаг, даналзаж ярьдаг хүний хэрэг гараадхаж гэв. 

	Тэр хоёр тэрүүхэндээ бүг бүг инээнэ. Нанзад баатар ууртайхан эргэж,

	— Хахаж үхэх нь үү? Шил шил рүүгээ нэг сайн цохичих гэнэ. 

	 

	* * *

	 

	Бичээч Сүхбаатарт илтгэж байна. 

	— Туслахаар очсон анги цагаантныг устгасан байна. Хасбаатарын цэрэг дөчин хоёр хоногийн бүслэлтийг давж таны тушаалыг биелүүлжээ. Харин Хасбаатар өөрөө... үргэлжлүүлж чадахгүй дуугүй болно. 

	Сүхбаатарын царай барсхийж,

	— Лавтай мэдээ биз? гэв. 

	— Тийм ээ. 

	Бичээч өврөөсөө ширхэг сум гаргаж Сүхбаатарт өгнө. 

	— Хасбаатарын цэргүүд танд ирүүлсэн юм. 

	Сүхбаатар тэр сумыг авч үзнэ. Цонх руугаа очив. 

	... Хиагтын гудамж. Морьтой баг цэрэг. Эхний нь хүн ардын журамт цэргийн туг гартаа барьжээ. 

	— Монголын баруун хязгаарыг илбэн тохинуулах, тэнд бугшсан цагаан намын хулгайг устгах хоёр их үйлсийг танд ардын нам даалгасан байна. 

	Сүхбаатар, Хасбаатарын дэргэд очиж, маузераасаа нэг сум гаргаж өгнө. 

	— Энэ сум тушаал биелүүлсний тэмдэг болог. Үгүй бол... 

	— Би мэдэж байна, жанжаан... 

	Хасбаатар баг цэргийнхээ түрүүнд явна. Сүхбаатар араас нь харж хоцорлоо. 

	Сүхбаатар цонхны дэргэд гунигтай, өрөвдөлтэй зогсоно. Сумыг дахин харж

	— Тушаал биелсэн... гэж хэлнэ. 

	Бичээч сонссонгүй,

	— Юу гэнэ ээ, жанжаан. Сүхбаатар огцом эргэж,

	— Нанзад баатрыг оруул! гэж тушаав. 

	 

	* * *

	 

	Нанзад баатар хоёр цэргийн хамт Сүхбаатарын өмнө байна. Нанзад баатрын гарт нөгөө сум байна. 

	— Хэрэв би ардын намын даалгаврыг биелүүлэхгүй няцвал... гэж Нанзад баатрыг хэлэхэд Сүхбаатар угтан авч:

	— Та бид хоёр ган сэлмийн ирээр учрах болно гэж хэллээ. Нанзад баатар сумыг маузерынхаа дайзанд хийнэ. 

	— Дамираны явуулсан улс Ховдод та нарыг хүлээж байгаа... Дугар мээрэн, Балдандорж... Жа богдын занд хууртахгүй, зальд автахгүй улс байгаа юм. 

	— Мэдлээ, жанжаан. 

	Сүхбаатар Нанзадын мөрөн дээр гараа тавьж,

	— Сэрэмжтэй явна шүү, баатар минь! Чиний нөгөө дайрдаг, давшилдаг чинь нэмэр болохгүй гэж мэдээрэй. Дамбийжаа аюултай ч, аргатай ч. 

	 

	* * *

	 

	Номтын гуанзны доод буланд хэдэн хижээл партизан сууж байна. 

	Нэгдүгээр партизан таваг дээрээсээ нэг юм эв хавгүй савхдан аваад,

	— Энэ юу юм бол, хорхой юм уу, ногоо юм уу? гэж нөхдөөсөө асууна. 

	Хоёрдугаар нь харж харж,

	— Ногоо л байна. Чи зүгээр идээч дээ гэв. 

	Хоолоо идэцгээнэ. Тэгтэл гуравдугаар цэрэг хоёрдугаартаа:

	— Махан дов очоод дал дөрвөн өндөр чануулж идье гэж байхад... Хайран зоос! гэнэ. 

	— Ийм нарийн хоол идэж байж дал дөрвөн өндрөө санаж байдаг ёстой нөгөө засрах төлөвгүй пиадаал юм даа гэж хоёрдугаар цэрэг хариулав. 

	4-Р ЦЭРЭГ

	—  Ха, нарийнаа алд даа, жоом ч юм уу, ногоо ч юм уу... (Таваг руугаа харна.) Хүүе, тэр нэг үзсэн хүн, хэн билээ?

	Дөрвөн цэрэг заасан зүг рүү нь харна. Өнцгийн ширээн дээр Дуйнхар хоол идэж сууна. 

	— Дуйнхар солиот уу даа? гэж нэгдүгээр цэрэг хэлэв. 

	— Нээрэн тийм байна шүү, бүр танигдахаа байж. 

	— Судар бичгийн хүрээлэнд номын нярав болсон гэнэ билээ гэж хоёрдугаар цэрэг хэллээ. 

	1-Р ЦЭРЭГ

	—  За тэр чинь одоо бас ямар яам тамга гараад ирэх нь тэр вэ?

	4-Р ЦЭРЭГ

	—  Яагаа вэ, Жамьян гүн эрхэлж байгаа... Эрдэм номын газар. 

	1-Р ЦЭРЭГ

	—  Ашгүй, надад хамаагүй, хаданд чимээгүй газар юм байна. 

	2-Р ЦЭРЭГ

	—  Тайван цагтаа бол цэргийн яам гэж Сүх жанжин хэлсэн гэдэг шүү. Чи яасан гэгээрдэггүй амьтан бэ!

	3-Р ЦЭРЭГ

	—  Аа тийм үү? Тэгвэл энэ Дуйнхараар бичиг заалгах хэрэг гарчээ... 

	1-Р ЦЭРЭГ

	—  Тэг... Солиотой болохоос зам зөв гаргаад өгдөг монди шүү. Би цаадхаас чинь болж цэрэгт орчихсон юм. 

	3-Р ЦЭРЭГ

	—  Яана гэнэ ээ? Яаж байгаад тэр вэ?

	1-Р ЦЭРЭГ

	—  Яах вэ, тэр жилийн хавар манай тэрүүгээр Дуйнхар зайран бууна гэнэ, мэргэн түргэн нь ч хэцүү юм гэнэ гэдэг яриа тархлаа. Тэгсэн бүр манай саахалтынд буух юм гэнэ. Би ч яах вэ, саваагүй амьтан, (хоёрдугаар цэрэгт) чамайг энэ гуанз руу дагадаг шигээ (бусдад) баахан улс дагаад л очлоо. Дуйнхар ч Самбуу гуайнхны өвөлжөөнд навсаж гарлаа. Тэгсэн нь Эрдэнэ вангийн Билигсайхан гүн, нэг өндөр гуалигхан хүн хоёр ирээд, хажуу талын айлд буулаа. Тэгээд л тэнд цугласан улстай уулзаж яриад л байсан. Би бас сониучлаад очсон... 

	3-Р ЦЭРЭГ

	—  Тэр өндөр гуалиг нь... 

	1-Р ЦЭРЭГ

	—  Тэгэлгүй яах вэ, Сүхбаатар! Дуйнхар бөөлөөд л байдаг, жанжин маань зайрангийн гадаа цугласан улс дотроос идэрчүүдийг нь цоохор цэрэгтээ элсүүлээд байдаг гээд инээнэ. 

	2-Р ЦЭРЭГ

	— Мань эр тэрийг нь мэддэггүй. 

	1-Р ЦЭРЭГ

	—  Хаанаас! Сүүлд нь харин таасан байх. 

	3-Р ЦЭРЭГ

	—  Тэгээд л өөрийгөө төрд хэрэгтэй зайран гэж бурдаг байх нь. 

	Гуанзны хаалгаар гуч шахам насны ханагар сайхан эр орж ирээд ширээний ард очиж суув. Гуанзны хоол зөөгч түүн рүү гүйн очно. 

	БИЧЭЭЧ

	—  Хай. Пүрэв гуай, мөнгө авчирсан?... 

	ПҮРЭВ

	—  Өнөөдөр амжсангүй... Маргааш... 

	Дөрвөн партизан Пүрэв рүү харцгаана. 

	1-Р ЦЭРЭГ

	— Пүрэв үү дээ?

	2-Р ЦЭРЭГ

	—  Тийм л байна. Ойрноос их балгаад байна гэсэн... Үнэн байх шүү. 

	4-Р ЦЭРЭГ

	—  Залдаг эр гэнэ билээ. Залахаасаа гадна зан авир нь гэж дийлдэхгүй болж байгаа юм байх. Юм л болгон жанжны нэр барьж омогдоод... 

	3-Р ЦЭРЭГ

	— Уг нь ах дүү юм гэл үү?

	2-Р ЦЭРЭГ

	—  Өөрөө л тэгж их ярьдаг юм, жанжин ч сүйд болоод байдаггүй байх аа. 

	1-Р ЦЭРЭГ

	—  Пүрэв манай хороонд байсан юм. Зоригтой нь зоригтой, гэхдээ жаахан тэнэгдүү эр... 

	Энэ үес Пүрэв, хоол зөөгч хоёрын дуу чангарсаар хэрүүл эхэлж гуанзныхны анхаарал татаж эхлэв. 

	— Чи надад итгэхгүй байна уу? Би цэргийн Пүрэв байна гэж Пүрэв хашхична. Хоол зөөгч:

	— Би олон удаа зээл өгсөн. Данжаад мэдвэл яана! Одоо болохгүй... 

	ПҮРЭВ

	—  Яана гэнэ ээ муу... 

	Хоол зөөгч:

	— Би яахаа, данжаад байна шүү. 

	Пүрэв ташаагаа тулан зогсож, «Ха, ха!» хэмээн инээгээд инээддээ цацан өгүүлэх нь:

	— Би танай данжаад шиг гаминг... Хиагтын гудамжинд байна шүү, олныг... ёстой шороон түмийг... баруун сугандаа цэврүү үсэртэл цавчсан даа... Бас үлдээчихсэн юм байжээ... «Архи» гэж байна шүү! гэж зандчив. 

	— Хай болохгүй гэж хоол зөөгч хэлнэ. 

	Цаана байсан дөрвөн партизан хэрэг биш болж байгааг ойлгов. 

	1-Р ЦЭРЭГ

	—  Аль вэ, цаад согтуу толгойгоо аваад гарцгаая гэхэд,

	2-Р ЦЭРЭГ

	—  Дэмий байх аа даа. Ийм дээрээ ч, орсон буур аа! гэтэл,

	3-Р ЦЭРЭГ

	— (босож) Ямар ч гэсэн очъё. Юу гэсэн үг вэ... гээд босоход бусад нь даган бослоо. 

	Энэ үеэр Пүрэвийн уур шар нь бадарч, лангуу руу дайран ороод шилтэй архи авчээ. Тэгээд тэр архиа яаж онгойлгохоо мэдэхгүй, ташаанаасаа буу сугалан хятадад тулгаад,

	— Алив, онгойлго! гэнэ. 

	Гуанзны хүмүүс айж сүрдэн, зарим нь гадагш гарна. Зарим нь үгэнд дурлан шивэр авир гэлцэн шавааралдана. Хоол зөөгч архи онгойлгож тавиад алга болов. 

	Дөрвөн цэрэг улсыг яран, Пүрэвийн дэргэд очоод,

	— Орхи наадхаа... явъя! гэнэ. 

	Пүрэв тэдэн рүү ухаангүй шахуу нүдээр харж,

	— Юу? гэснээ таньсан бололтой,

	— Яана гэнэ ээ? Ном-хон! гэж командлав. 

	Дөрвөн цэрэг номхон зогсоно. 

	— Та нар... намайг, сумангийн даргыг... Сүхбаатарын.. гэж Пүрэв хэлэх үгээ олж ядан байтал Номт гүйн ирнэ. Араас нь хоол зөөгч дагажээ. 

	Номт Пүрэвийн дэргэд ирээд,

	— Хай, Пүрэв гуай... Манай энэ мангуу учир мэдэхгүй... та суу, хоол идэв аа... (Хоол зөөгчид хятадаар хоёр гурван үг хэлэхэд цаадах нь годхийн алга болов) Та надаа хэлэхгүй... 

	Архийг нь хундагалан өгнө. Онцын хэрүүл шуугиан горьдож байсан сониуч улс тайвшран тархацгаана. 

	1-Р ЦЭРЭГ

	—  Пүрэв дарга аа, явъя! гэнэ. 

	НОМТ

	—  Хай, юу хийнэ ээ. Пүрэв гуай, манай таньсан хүн... Та нар ч суув аа... 

	Пүрэв дөрвөн цэрэг рүү муухай харан босож ирээд, командална. 

	— Ном-хон!

	2-Р ЦЭРЭГ

	—  Команд бол архи биш. Дахих хэрэг байдаггүй юм. 

	ПҮРЭВ

	—  Юу гэнэ ээ?... Чамайг даа би... Эр-эг! Ангиа хүртэл алхаад марш!

	Дөрвөн цэрэг жагсаалын алхаагаар алхлан гарав. Дуйнхар зайран инээд бах болж байгаа Пүрэвийн дэргэд очиж, амаа доогтойгоор барин:

	— Чи надтай урьд дайралдаж, намайг дагасан бол... 

	ПҮРЭВ

	—  Төрд хэрэгтэй зайран болох байж уу?

	ДУЙНХАР

	— Үгүй, нэлээд дүвчин онгод болох байж. 

	 

	* * *

	 

	Шөнө орой Пүрэв сүйх тэрэгнээс согтуу бууж хашааны хаалга балбана. Хаалга нээгдэж, нэг залуу гарч ирээд сугадан хойд талын шавар байшин оруулав. 

	Пүрэв нэлээд согтуу боловч хөл дээрээ овоо тогтож байна. 

	— Аль вэ, Батаа... хатаж үхлээ... хүйтэн цай... орон дээрээ дээшээ харж хэвтэв. 

	— Байхгүй... 

	— Яагаад?

	— Таныг цайнаас гарсан болохоор чинь түлээний гарз уу гэж бодоод... 

	— Ус! ус! (Салгалан босож лаазтай уснаас шанагаар хутгаж залгилна)

	Дүү нь зэмлэнгүй харж байснаа:

	— Та ч бүр айх ичихээ авдартаа хийчихжээ гэнэ. 

	— Айх аа? Хэнээс? Юунаас?

	Батсүх дуугүй сууна. 

	— Чи Сүхтэй уулзав уу? Юу гэж байна? гэж Пүрэв асууна. 

	— Хоршоонд ажилла гэсэн... 

	Пүрэв дахин орон дээрээ унана. 

	— Хоршоо? (Инээд алдана.) Хэдэн гуйлгачин байдаг сохор зоосоо нийлүүлээд хоршоо байгуулсан юм биз дээ? Ха, ха! Му Даашинхүү, бээжин Содномдоржоо эд нар ч хөөрхий болжээ. (Нулимсаа гартал инээгээд нүдээ арчина. Орон дээрээ босож сууна)

	— Тэрэнд орвол, дүү минь, Номтын буудалд хоол зөө дөө. Санаа амар, гэдэс цатгалан... 

	БАТСҮХ

	—  За та унт, унт! Би тэгж ардын хоршоог архины шавхруугаар солихгүй. 

	Энэ үгийг дуулаад Пүрэв орон дээрээсээ босож ирэв. 

	— Яана гэнэ ээ? Би ямар ч гэсэн зулай дээр чинь гишгэж төрсөн ах чинь. Чи борви чинь тэнийгээгүй байж... (Заамдаж авна. Яг энэ үеэр үүд тогших чимээ гарч хоёр цэргийн хүн орж ирнэ)

	Пүрэв тэдэн рүү эргэн хараад Батсүхийн энгэрийг тавив. Орон дээрээ очоод шалчийн сууна. Орж ирсэн цэргийн нэг нь:

	— Таныг штабт дуудаж байна гэхэд Пүрэв зүрхгүй босов. 

	 

	* * *

	 

	Хичээнгүй сайд Цэрэндорж морин дээр намбатай тайван сууж, Туулын эрэг дээр байгаа гэртээ ирлээ. Бүрх малгайтай, пүүсүү дээлтэй тэр хүнийг хэн ч харсан эрдэм ном, төрийн ухаан төгс төгөлдөр нь илэрхий. Гэр хавиар нь байсан хүн бүр маш хүндэтгэн өнгөрөөнө. Харин айж сүрдсэн юм уу, долигонон бялдуучилсан шинж хэнд ч алга. 

	Хичээнгүй сайд уяан дээр байгаа ухаа хонгорыг ажигламтгай хараад гэртээ орно. 

	Гэрт нь эхнэр хүүхдээс нь гадна Сүхбаатар сууж байна. Сүхбаатар бичигтэй хуудас шагайн суужээ. 

	— За, жанжин, энэ чинь хэдийдээ манайхаар морилон ирээ вэ? гэж амар мэндээ мэдэнгүүт асууна. 

	— Саяхан. Дөнгөж орж ирээд байна. 

	Сайд малгайгаа авч, ёс төртэй тавив. 

	— Тийм шиг байна. Морины чинь амьсгаа дарагдаагүй харагдана билээ. 

	Авгай нь цай аягалж, идээ хоолыг нь тавьж өгөөд хүүхдүүдээ дагуулан гарна. Гэрийн эмэгтэй хүн эр улсын ярианд ул оролцох нь монголын эртний заншил билээ. Сүхбаатар сайд руу анхааралтай харж,

	— Та настай хүн байж биднээс сүүлд ажлаасаа гарах юм аа даа гэв. 

	Сайд цайгаа тухлан уух зуураа:

	— Та бид, хоёрын тардаг цаг зөрөөгүй. Та давхиулдаг, би алхуулдаг гэнэ. Тэгээд Сүхбаатар нөгөө бичиг рүүгээ дахин шагайхыг хараад:

	— Та чинь идээ будаа амссан уу, орж ирээд л ил байсан бичиг цаас шагайгаад суучихсан уу?

	Сүхбаатар аль түрүүн өмнөө байсан бичгийг дахин шагайж сууна. 

	— Эртээд таныг хэлснээс хойш би хэд хэдэн улсын үндсэн хууль судаллаа. Зөвлөлт Оросынхоос бусад нь бидэнд шууд жишээ болох юм алга. Гэхдээ урвуулж санаа авах юм байх шиг гэж Цэрэндорж гуай нэмэн хэлэв. 

	СҮХБААТАР

	—  Та бүр яг хэллээ дээ. Одоо бид урвуулж авч байна. Харин хожим бидний туршлага олон оронд хэрэг болно. Тэд нарт урвуулах хэрэгцээ үгүй болно байх. 

	ЦЭРЭНДОРЖ

	—  Тэгээд санаанд орсон зарим зүйлээ тэмдэглэж байгаа юм. 

	СҮХБААТАР

	—  Та тэгэхээр ардын хурлыг төрийн үндэс гэж үзэж байгаа юм шив?

	ЦЭРЭНДОРЖ

	—  Та надад тэгж ойлгуулсан шүү дээ. (Хоёулаа инээнэ) Би дараа танд... 

	СҮХБААТАР

	—  Надад биш, ард түмэнд та саналаа тавина. 

	ЦЭРЭНДОРЖ

	—  Хэрэв миний санал намын, засгийн санал болж чадвал... Та нөгөө тэмдэглэл авах гэж ирээ юү?

	СҮХБААТАР

	—  Тийм. Ленинтэй ярьсан ярианы... 

	Хичээнгүй сайд бичгийнхээ савнаас хэдэн хуудас зүйл гаргаж өгнө. 

	СҮХБААТАР

	— Үндсэн хууль... Дараа нь энийгээ үндэслээд хэд хэдэн хууль боловсруулах хэрэг гарна. Зарим маань одоо байгаа хэдээ ч баримтлахгүй санаатай гээч. Пүрэвийг дуулаа биз дээ?

	ЦЭРЭНДОРЖ

	—  Дуулалгүй яах вэ, хүрээнийхэн ч амаа заваартал... 

	СҮХБААТАР

	—  Харин тийм. Хар гэрт хийвэл таарах байсан юм. Даанч цэргийн зөвлөлийнхөн... 

	ЦЭРЭНДОРЖ

	—  Ийм юман дээр та заримдаа ширүүлэх гээд байх юм... 

	СҮХБААТАР

	—  Би ойлгосон. Та нөхөд надад сайн сэнхрүүлж өгсөн. 

	ЦЭРЭНДОРЖ

	—  Өнөөдөр би таны бичгийг үзлээ. Засгийн газар өргөсөн бичгийг тань... Захирах, захирагдах ёсны талаар та айхавтар мэргэн бичсэн байна. 

	СҮХБААТАР

	—  Миний мэргэнийх биш, шаардлага нь тийм болоод... 

	ЦЭРЭНДОРЖ

	—  Нээрэн энэ ардын засаг, ард гэдэг нэрийн дор зарим ухваргүй нь яггүй танхайрч байх шиг санагддаг юм. Би яах вэ, гүн хүн, феодал ч гэх юм уу даа... 

	СҮХБААТАР

	—  Ардын нам таныг тэгдэггүй шүү. 

	ЦЭРЭНДОРЖ

	—  Их баярлалаа. Ямар ч гэсэн хуучны хүн болохоороо жаахан эмзэглээд байна уу гэж өөрийгөө боддог байсан юм. 

	СҮХБААТАР

	—  Тэгээгүй сэн бол надад бичих хэрэг гарахгүй байсан санж. 

	ЦЭРЭНДОРЖ

	—  Бид тэр бичгийг чинь бараг тэр чигээр нь аваад ухуулах бичиг хийж, нийтэд зарлахаар шийдэж байна. 

	Сүхбаатар толгой дохино. 

	 

	* * *

	 

	Хятадын мухлагаас ууттай будаа үүрээд гарсан бүсгүй үснийхээ сувдан даруулга унасныг мэдсэнгүй. Харин ард нь явсан Батсүх тэр даруулгыг шөвгөр хошуутай ботинк дороосоо олоод урд хойноо байгаа бүсгүйчүүдийг ажиглан харна. Цаана нь нэлээд зайтай яваа юмаа үүрсэн бүсгүйн гэзэг даруулгагүй харагдав. Араас нь гүйж очоод,

	— Энэ даруулга таных уу? гэж асуув. 

	Хүүхэн цочин эргэж харна. Нүдэнд дасаагүй европ хувцастай залууг хараад бүр ч тэвдэх шиг харагдана. 

	— Үгүй гэж хэлснээ шилээ дарж үзээд, — Хүүе, яадаг билээ... Та хаанаас олов оо? гэж дуу алдав. 

	— Энүүхнээс... 

	— Ашгүй... Гээчихсэн бол ч... гэж хүүхнийг хэлэхэд. 

	— Хар хүн чинь загнах уу? гэж Батсүх асуув. 

	— Яршиг даа, эжий загнахгүй юу гэж хүүхэн хэлээд ууттай юмаа засаж үүрнэ. 

	ЗАЛУУ

	— Танайх хаана вэ?

	ХҮҮХЭН

	— Дайчин бэйсийн хороонд... 

	— Би дөхүүлээд өгье гэж Батсүх ууттай юм руу нь гар сарвайв. 

	— Зүгээр, зүгээр... Та хувцсаа муухай болгочихно. 

	Батсүх ууттай юмыг нь авч мөрөн дээгүүрээ давуулан үүрэв. 

	ХҮҮХЭН

	— Үдэш орой бол ч таныг бүр булаах нь гэх сэн. Гэрэлтэй шар наранд юу ч гэх юм билээ дээ. 

	БАТСҮХ

	—  Түр хураах нь гэхгүй юу. 

	 

	* * *

	 

	Тэр хоёр нэг булан тойроод гарч ирлээ. 

	— Та буц, буц... Алив, манай хашаа энэ... гэж хүүхэн хэлэв. 

	— Би оруулаад өгье. 

	— Болохгүй, болохгүй, эжий загнана. 

	Батсүх жаахан бодсоноо:

	— Захын үүрэгч гэхгүй юү? гэж хэнэггүй хэлнэ. 

	Хүүхэн тас тас инээснээ хаалга руугаа харж дуугаа татав. 

	— Үнэмшихгүй гэж үү? Тэгвэл данжаад гэхгүй юү. 

	Хүүхэн инээнэ. Тэр хоёр яриандаа болоод хаалга өнгөрснөө мэдсэнгүй. 

	— Үгүй ер, монгол данжаад байдаг юм уу? гэнэ. 

	— Байлгүй яах вэ, чи хоршоо гэж дуулсан уу? гэнэ. 

	 

	* * *

	 

	Тэр хоёр нөгөө хаалга руу гудамжны ондоо талаас ирж явна. Хаалганаас зайдуу зогсов. 

	— Чиний нэр хэн гэдэг вэ? гэж Батсүх асууна. 

	ХҮҮХЭН

	— Миний нэр үү? Эмэгтэй хүнд өөрийн гэх нэр байдаг биш. 

	БАТСҮХ

	—  Яагаад?

	ХҮҮХЭН

	— Охин байхад тэднийх, том болохоор тэрнийх л гэж нэрлэдэг шүү дээ. 

	— За яах вэ, аль нэгээр нь ч болсон хэлчих... 

	— Яах юм. Дараа нь чамд мартах гэж бөөн тээр. 

	— Би таныг мартахгүй. 

	— Харж л байж болъё. 

	Хашааны хаалган дээр тэр хоёр тулан ирлээ. Батсүхэд хашааны завсраар хоёр бага гэрийн дунд халзтай том гэр харагдав. 

	— Ёстой нэг өргөө байна даа гэж Батсүх хэлээд «Чи нэрээ хэлэхгүй ээ?» гэнэ. 

	Хүүхэн ууттай юмаа авч үүрнэ. 

	— Би нэрээ гээчихсэн хүн... чамд хүний нэр хэлээд яах вэ, гээд хаалгаар түргэн орж хамхив. 

	Батсүх хэсэг зогссоноо хаалганаас холдов. Нэг хижээл авгай дайралдана. 

	БАТСҮХ

	—  Авгай, энэ хэний хашаа вэ?

	АВГАЙ

	— Балбар вангийнх. 

	БАТСҮХ

	—  Хатан нь ямар хүн байдаг юм?

	АВГАЙ

	— Чиний үеийн нэг ахайтан бий дээ... 

	БАТСҮХ

	—  Тэр нь тэгээд зарц нь юм уу, хатан нь юм уу?

	АВГАЙ

	— Хатан нь ч хатан. Гэхдээ Балбар хашир эзэрхгийн үед авсан хатнаа толгой дээр гаргадаггүй байсан хүн, одоогийнхоо энийг дэндээ бол хэмжээт эрхт болгоо байлгүй. 

	БАТСҮХ

	—  Тийм байх аа, дэлгүүрээс юм үүрээд явж байна билээ. 

	АВГАЙ

	— Одоо ч захирах ёс, дэг журам гэж их ярьдаг болж. Тэрэнд нь тааруулж байгаа царай нь тэр байлгүй. 

	 

	* * *

	 

	Номтын гуанзны нэг жижиг өрөөнд Номт бичээчтэйгээ ярьж байна. 

	— Цаад гурвыгаа хичээ гэж хэлээрэй. 

	 

	* * *

	 

	Нэг өрөөнд хятад монгол нь үл мэдэгдэх гурван охин хувцаслаж байна. Тэдний инээд шуугиан. 

	Бичээч орж ирэхэд тэр гурав гарын доорх хувцсаар нүцгэн биеэ, цээжээ халхлан бархирна. 

	— Цаг болж байна шүү, ангаахайнууд минь. Нэг хүүхэн:

	— Зоволтгүй, бид ямар хувцаслаж байгаа биш нүцгэлж байгаа юм чинь. 

	БИЧЭЭЧ

	—  Түргэл, түргэл. 

	ГҮЙХУАР

	—  Бид яах вэ, харин та нар тэвдэж байгаад эмэгтэй хүний өвөрт хийчхүүзэй. 

	Данзан, Луузан хоёр Номтын гуанзны тусгай өрөөнд хоол идэж сууна. Гурван хүүхэн ээлжээр дийзтэй хоол зөөж, Номт ерөнхийд нь удирдаж, босон суун байна. 

	Данзан данжаад руу эргэж:

	— Номт оо! Ойрноос танай хоолны дийзний тоо цөөрөөд байна даа гэж Луузанд нарийн юм мэддэгээ гайхуулах төлөвтэй ярина. 

	— Хай, Данзан гуай, дийз цөөрсөн ч цөөрсөн. Хольцоо нэмэгдсэн шүү гэж Номт хэлээд хүүхэн рүү заана. 

	Луузан бас л юм үзсэн толгой гэдгээ мэдүүлэх гэсэн юм шиг,

	— Хиагтын хятад гуанзны халуун тогоо энэнээс олон дийзтэй байсан юм шүү гэв. 

	Данзан түүний зүг эрс эргэж:

	— Чамайг гамингийн хоол хүнс нийлүүлж байхад уу? гэв. 

	Луузан тэвдүү, бачимдуу хоолойгоор:

	— Та нарыг Алтанд байхад арваад шараа туугаад л ирж байсан даа гэв. 

	ДАНЗАН

	—  Шараа чи туугаад, чамайг Дамиран туугаад уу? гэж инээснээ гэнэт тасалж, — Чи аль алин дээр нь оноогүй шүү дээ, хаширвал ч хашрахаар болжээ гэнэ. 

	Луузан улам бантав. Тэгээд цөхрөнгөө барсан шинжтэй:

	— Та чинь юу яриад байна? гэнэ. 

	Данзан Номт руу эргэж:

	— Номт оо, сая Даашинхүүгийн пүүс баахан буу зарсан гэл үү? гэж асууна. 

	НОМТ

	—  Би мэдэхгүй, зуугаад буу зарсан гэж тэдний бичээч ярьсан. 

	Луузан тэр хоёрын яриаг сонирхож, хоолоо ч идэхгүй сууна. Данзан түүний зүг эргэж:

	— Хааяа хааяа иймэрхүү газар ирээд санаанд таарсан хүнтэйгээ наргиад авах сайхан шүү. Төрийн алба гэдэг чинь нэг ёсондоо дөнгө, тэр дөнгөнөөс түр ч болсон салах шиг болдог юм гэж ярина. 

	ЛУУЗАН

	—  Надад тийм дөнгө байдаг болоосой. 

	ДАНЗАН

	—  Тэр хэцүү биш. Чи юмтай, бэлтэй хүн. Хөрөнгөө л зөв тийш нь цутга. Тэгэхгүй бол Бодоо шиг хүнд зээлүүлээд, тэр чинь олны нүдэн дээр буу зэвсэг аваад байх юм бол... 

	ЛУУЗАН

	—  Би Бодоод мөнгө өгөөгүй... 

	ДАНЗАН

	—  Би худлаа ярьсан болж байна уу? Хамгаалахын Дамиранаар шалгуулж нэрээ олж авахаас даа... 

	Луузаны царай зэвхий цагаан болов. 

	— Би... би... 

	ДАНЗАН

	—  Чи яасан муу эр вэ! Хийвэл бүү ай гэдэг юм... Тэртээ тэргүй есөн шар чинь дахиж аминд чинь орох юм биш. 

	ЛУУЗАН

	—  Данзан гуай минь, та намайг... би... 

	ДАНЗАН

	—  Номт оо, чи нэг дуучин хүүхэн ирүүлэхгүй юү? (Номт гарна). 

	ЛУУЗАН

	—  Бодоогоос л болж байхгүй юу! Хаан болоод мөнгийг чинь төлнө, хүүгийнх нь оронд гүнгийн зэрэг өгнө гэсэн юм. Би тэгэхээр нь... 

	ДАНЗАН

	—  Бодоогийн хаан болох борооны үүл хөвөн болохтой адил... Цаадхын чинь санаа нь тэнгэрт, салтаа нь цасанд. 

	Үүд нээгдэж гурван хүүхний нэг нь шанз бариад орж ирэв. 

	 

	* * *

	 

	Хамгаалахын Дамиран туслахтайгаа харуул манаа эргэж явна. 

	— Зогс!

	— Би Дамиран байна. 

	— Нууц үг!

	— Сэлэнгийн бирвааз!

	— Тайвныг мэдэгдье. 

	Дамиран морио давирч цаашаа явав. Тэгээд туслах руугаа эргэж,

	— Бодоогийнх зусланд гарсан гэл үү?

	ТУСЛАХ

	—  Тэгсэн. Норжмоотой Цэндсүрэн холбоо барьж байгаа... Саахалт буусан «Цэргийн» Пүрэв... 

	ДАМИРАН 

	— Юуны чинь «Цэргийн» гэж? Хөөгдсөн хүнийг!

	ТУСЛАХ

	—  За... Тэр Пүрэв Бодоод санаатай юм уу, Норжмоод санаатай юм уу, салахаа байсан юм байх. 

	ДАМИРАН 

	— Зайтай эр, хослуулж ч байж мэднэ. 

	Харанхуйд овоо гэрэлтсэн байшин зааж,

	— Энэ Номт ер нь нойр муутай зангууд шүү. 

	ТУСЛАХ

	—  Тийм ээ... Орос нөхөд маань нөгөө хатныг... Мияко бил үү... яагаа бол?

	ДАМИРАН 

	— Эрхүү, Читээр сүйхээтэй гэхээр нь биднийг саатуулалгүй явуулчих гэж гуйсан юм. Тэгээд тэндээ орсон гарсан газрыг нь бүртгэж аваад барьсан гэнэ билээ. Бодвол толгойг нь илээгүй л байх. 

	 

	* * *

	 

	Луузан их согтжээ. 

	— Данзан гуай... Надад мөнгө бий... их бий!

	— За дуугүй суугаач, наад хөгжмөө сонсооч. 

	Луузан шанзчин хүүхнийг шанздуулахгүй, шалиглах санаа байна. 

	НОМТ

	—  Хай, Луузан гуай ядарсан ба... Жаахан жаахан амар ваа. 

	Шанзчин хүүхэнд дохио өгнө. Тэр нь шанзаа тавиад Луузаныг хөтлөн авч гарав. 

	НОМТ

	—  Данзан гуай, та надад нэг лимузин гэсэн байх аа? Би таньдаг хүнд захисан ба. Даанч тэмээ даахгүй. Жанчхүүгийн замаа муу. Тэр замаа засвал ч шулуухан ба. 

	ДАНЗАН

	—  Юунд шулуухан гэж? Лимузинд үү, Жан Зо-Линд үү?

	НОМТ

	—  Жан Зо-Лин? Тэрээ бас ямар чийчаан байна?

	ДАНЗАН

	—  Яагаа вэ нөгөө, чиглээд ирдэг, чихээ мушгиулдаг?

	Номт үл ойлгосон царай гарган зогсоно. 

	ДАНЗАН

	—  За тэр ч яах вэ... Луузаныг хэлэлтгүй, би ч амармаар байна. 

	НОМТ

	—  Тэгэлгүй яах вэ! (Үүд онгойлгон) Гүйхуар! 

	Гүйхуар орж ирнэ. 

	НОМТ

	—  Данзан сайдыг өрөөндөө амруул!

	 

	* * *

	 

	Номт нууц нүхээр шагайж байна. 

	Гүйхуар, Данзан хоёр орондоо оржээ. 

	ДАНЗАН

	—  Чи тэгэхэд төрийн тэргүүн хатан болно. Эх дагина болно. Чи улсын эх дагина гэж мэдэх үү?

	Данзан нүцгэн цээжээ ил гаргаж орон дээрээ өндийн сууна. Хүүхэн дуурайж, ичиж зовсон шинжгүй цээжээ ил гарган суув. 

	ГҮЙХУАР

	—  Мэдэхгүй!

	Данзан хүүхний мөрийг үнсэн,

	— Чиний мөр төрийн тэргүүн хатны мөр... гэж шивнээд мөрнөөс доошлон үнсэж «Чиний хөх улсын эх дагинын хөх» гэж тачаадан шивнэнэ. 

	Хүүхэн үнсүүлж байхдаа ханын өнцөгт байгаа хүн үл анзаарах цоорхой руу нүүрээ эргүүлэн инээмсэглэнэ. 

	 

	* * *

	 

	Номт нүхийг бөглөв. 

	— Түй! (нулимна) Цөмөөрөө хаан болох санаатай. Адаглаж ерөнхий сайд болох хүнээ олцгоодог болоосой гэж үглэнэ. 

	Тэгээд ширээний дэргэд сууж Данзаны сандал дээрээс портфелийг аваад баахан бичиг сачиг гаргаж уншина. 

	— Юу гэнэ ээ?

	Нүх рүү эргэж харна. Бичиг рүү дахин шагайна. 

	 

	* * *

	 

	Бодоогийн гэр. Зуслангийн сэргэлэн дэнж дээр барьсан тэр гэр тохилог, чинээлэг. Хуучин цагийн хорго, шургуулга, ор дэвсгэр нэн зохицсон ажээ. Гэрт Бодоо, Чагдаржав, цэргийн Пүрэв, Пунцагдорж Да лам нар байна. 

	Гэрийн хаяа шуулттай. 

	Чагдаржав Бодоод хандаж,

	— Нөгөө хэдэн бууг Сонгинын буланд нуулгасан гэж шивнэн ярина. 

	БОДОО

	—  Олигтойхон л нуугаарай, та минь. 

	Норжмоо гарав. 

	ЧАГДАРЖАВ

	—  Бодоо гуай, танай энэ дүү чинь... гэтэл гаднаас нэг хүн орж ирэв. Нас өндөр, бие том, лухгар, хоёр нүд цэнхэр гархи сууж, гал буурсан гэвч хэрцгий догшин харцтай. 

	Бодоо түүнийг хараад,

	— Аа, Балбар ван, дээшээ морил гэж урин суулгана. 

	Пүрэв цай аягалж өгнө. 

	Бодоо Чагдаржавтай яриагаа үргэлжлүүлэн:

	— Цаад Норжмоогоосоо айлтгүй. Тэгээд ч бас орох гарахыг нь цагдаж байгаа. Өглөө орой хоёр саахалтынхаас сүү авчирдаг юм, өөр холдох биш дээ... гэв. 

	ДА ЛАМ

	—  Саахалтынх чинь хэнийх гэдэг айл вэ?

	БОДОО

	—  Цэндсүрэнгийнх гэл үү дээ, хэдэн сарлагтай айл байдаг юм гэнэ. 

	ЧАГДАРЖАВ

	—  Сарлаг нь сангийнх байх вий дээ!

	БАЛБАР ВАН

	—  Тэгээд ч сэлэм Тогмид хэдийгээр... 

	БОДОО

	—  Үзэл нь халдсан байж магадгүй гэж үү? Тогмид, Норжмоо хоёр ч үнсэлцэхээс хэтрээгүй байх аа... 

	Балбар ван Пүрэв рүү тонгойж,

	— Чи юу болж байна? Ор гарсан орон тоог бөглөж дийлэх нь үү? гэж шивнэн асуухад цаадах нь мөн шивнэн:

	— Би ч уг нь муу эр биш л юм сан. Даанч сэлэм Тогмидын авгай гэж бодохоос ар шилэн дээр сэлэм сэнсрэх шиг болох юм гэж хариулна. 

	БАЛБАР ВАН

	—  Айхад аргал хөдлөх шиг болно гэж!

	БОДОО

	—  Та хоёр юугаа шивнэлдээд байна вэ? Наашаа сууцгаа... Цаадуул чинь хувьсгалынхаа ой гэж хийх юм гэнэ. Цэргийн яамны шийдвэр гарсан гэнэ. Ойн баярыг нь уй гашуудал болговол ч... 

	БАЛБАР ВАН

	—  Тэр горьгүй!... Цэрэг зэвсэг нь цуглаад, гарынх нь дор байх үеэр хөдөлж болохгүй дэг ээ!

	ДА ЛАМ

	—  Богд эзэнтэнд айлтгаж, саналыг нь сонсохгүй ч болохгүй байх аа. 

	БОДОО

	—  Тэр муу сохор тангадтай тангадгүй Монгол улс болоод л байсан юм. Бид ч болно. 

	Да лам гомдсон хүүхдийн царай гаргаж сууна. 

	ЧАГДАРЖАВ

	—  Данзан сайдтай харин яривал ямар вэ? Сүхбаатар тэр хоёр хэзээнээсээ сайнгүй, ойр зуураа маргаан бий л гэлцэх юм. 

	Цөм Бодоо руу гөлөрнө. Бодоо дуугүй сууснаа:

	— Чагдаржав та танилаараа туршаад үзвэл үзэхгүй юү? Уул нь Данзан бид хоёр анх бүлгэмээ нийлүүлэхдээ адагт нь ийм балай юм болно гэж даанч зүүдлээгүй хоёр доо. 

	 

	* * *

	 

	Үдэш орой. Пүрэв Бодоогийн гал тогооны майхны гадаа Норжмоотой уулзаж байна. 

	ПҮРЭВ

	—  Би цуг явалцаад өгье л дөө. 

	НОРЖМОО

	—  Балга сүүний төлөө яршиг даа. Саяхан буусан танихгүй айл. Юу гэх юм билээ... 

	ПҮРЭВ

	—  Тэгвэл ирэхээр чинь ус авалцаж өгье. 

	 

	* * *

	 

	Пүрэв тэр хоёр голын эрэг дээр хавчиг руу ус дүүргэж байна. 

	НОРЖМОО

	—  За болно, чи даахгүй. 

	ПҮРЭВ

	—  Жаахан сууя... (Өөрөө түрүүлж сууна) Чи суугаач. 

	НОРЖМОО

	—  Үгүй, үгүй, явъя... Усны эрэг дээр ирэхээр элдвийн юм санаанд орох юм. 

	ПҮРЭВ

	—  Юу тэр билээ? гэснээ сая учрыг ойлгож, «Аа тийм, тийм» гэнэ. 

	Норжмоо шанагаа бариад түрүүлээд явах гэнэ. Пүрэв гараас нь угз татаж,

	— Чи... их хайртай байсан уу?

	Норжмоо дуугүй байна. Нүдний нь нулимс л цийлнэ. 

	ПҮРЭВ

	—  Чиний хувьд юу юм, миний хувьд ах чинь их буян хийсэн хүн шүү. 

	НОРЖМОО

	—  Юу?... Юу? гэж хашхирна. 

	ПҮРЭВ

	—  Чимээгүй, чи мэдээгүй байсан юм уу?

	 

	* * *

	 

	Данзан Буянт ухаагийн дэнж дээр морь үсэргэж байгаа улсын хажуугаар элдвийг сониучлан яваа бололтой. Нэг хэсэг хүмүүсийн дэргэд очоод,

	— Цаад хүрэн чинь сунаад өгдөг морь байна даа гэв. 

	Морины эзэн, бидний таньдаг нөгөө панзчин:

	— Морь таньдаг хүн унаад өгөхөөр, унаад явахаар морь доо... Авах уу? гэнэ. 

	ДАНЗАН

	—  Та чинь уралдуулах гэж бэлдэж байгаа юм биш үү? гэж гайхан асуув. 

	ПАНЗЧИН

	—  Таарсан үнэ дээр авах байг нь өгчихвөл одоо ч зарахад яах вэ дээ. 

	Данзан инээгээд цаашаа явна. 

	ПАНЗЧИН

	—  Хөөе чи анжгайгаа сайхан зантай байгаа дээр авахгүй юу. Ах нь сул өгчихнө шүү гэж хашхирна. 

	Данзан мод руу оров. Мориноосоо бууж уялаа. Цаанаас нь Чагдаржав гарч ирнэ. 

	ДАНЗАН

	—  Та эзгүй хээр болзоо заагаад юу болоодохоо вэ? гээд эргэн тойрныг харснаа:

	— Тогмидыг тонилгосон газар шив? Одоо миний ээлж болсон уу? гэнэ. 

	ЧАГДАРЖАВ

	—  Данзан гуай минь, юу яриад байна та? Бид тантай... 

	ДАНЗАН

	—  Би та нарын хийсэн бүхнийг мэдэж байгаа... 

	ЧАГДАРЖАВ

	—  Тэгвэл та... 

	ДАНЗАН

	—  Үгүй, би нийлэхгүй... 

	ЧАГДАРЖАВ

	—  Уг нь Бодоо та хоёр... 

	ДАНЗАН

	—  Түүхийг давтаж болдоггүй юм. Засварлаж ч болдоггүй юм. Цаад Бодоо чинь хаан ширээнд залрах санаатай байна гэл үү? Амжихгүй ээ! Хаан болж амжилгүй шууд дэвших бий вий. 

	ЧАГДАРЖАВ

	—  Тэр чинь юу гэсэн үг вэ?

	ДАНЗАН

	—  Галдангийн Шарав лам Лениний хөргөөр дүр бүтээчхэж болсон юм. Хамгаалахын Дамиран Бодоогийн толгойгоор бурхан бүтээчхэж дөнгөлгүй. 

	Чагдаржав гараа өвөртөө хийнэ. Данзан бас. Чагдаржав гараа сугалав. Данзан янжуур гаргаж татна. 

	ЧАГДАРЖАВ

	—  Тэгвэл та... 

	ДАНЗАН

	— Бас үгүй. Би та нарт садаа хийхгүй. 

	 

	* * *

	 

	Сүхбаатарын албан тасалгаа. Сүхбаатар утсаар ярьж байна. 

	— Тийм ээ... Түүнийг би дуулсан... Тушаалын төсөл боловсруулах хэрэгтэй... Тэгээд Хатанбаатарт тосуулаад явуулаарай... Тийм, тийм, наашаа хөдөлсөн... Үгүй байх аа, тэгж цэргээ орхиод түрүүлж давхих хүн биш... За... Баяртай!

	Ярьж байхад нь орж ирсэн Чойбалсан, Дамиран хоёр луу харна. 

	ЧОЙБАЛСАН

	—  Норжмоогоос шинэ мэдээ ирсэн... 

	Сүхбаатар бичгийг авч уншина. 

	СҮХБААТАР

	—  Нуусан зэвсгийг нь яаж байна?

	ДАМИРАН 

	— Тэнд найдвартай хүмүүс байгаа... 

	СҮХБААТАР

	—  Сэжиг авхуулж тун болохгүй шүү. Бодоо бол зөвхөн Бодоо биш, цаана нь Дамбийжаа, хятадын цэргийн эрхтэн... Норжмоо ямар байна?

	ДАМИРАН 

	— Айхавтар хүүхэн юм. Бүх юм мэдсэн хэр нь Бодоогийн дэргэд дажгүй, ахын дүү царайлаад л байна гэнэ. 

	СҮХБААТАР

	—  Хөөрхий... Цаадах чинь түргэдүүзэй. Нөхдөдөө сайн захиарай. 

	ДАМИРАН 

	— Мэдлээ, жанжаан. 

	 

	* * *

	 

	Туул голын эрэг дээр байгаа хэдэн гэрийн нэгний нь дотоод байдал. Янжмаа босож цай нүдэж байна. Хойд талын орон дээр Сүхбаатар унтаж байна. Хажууд нь хүү нь хэвтэнэ. Тэр жаал найм есөн настай бололтой. Хэдийн сэрчхээд тооно руу дүрлийтэл харж хэвтэнэ. 

	ХҮҮ

	—  Ээж ээ!

	ЯНЖМАА

	—  Чимээгүй. Аав нь орой ирсэн, унтаг. 

	ХҮҮ

	—  Их унтах муухай. Үд болтол унтдаг гэж айлын улс шоолно. 

	Сүхбаатар сэрнэ. 

	— Тэгвэл шоолохоос нь өмнө босдог хэрэг ээ!

	... Туулын эрэг дээр аав хүү хоёр нүүрээ угаана. Хүү хүйтэн уснаас хажиглаж хашхична. Инээнэ. 

	Наад хүзүү чинь ёстой нэг тэрэгний гол оо! гэж Сүхбаатар үглэж байна. 

	Аав хүү хоёр биеэ арчиж байна. 

	ХҮҮ

	—  Аав аа, та сайн хүн үү, муу хүн үү?

	СҮХБААТАР

	—  Юу гэж? Хүйтэн усаар булхаад муу хүн байна уу?

	ХҮҮ

	—  Эртээд хэдэн хүүхэд зодолдсон. Зарим нь таныг сайн хүн гээд, зарим нь муу хүн гээд. 

	СҮХБААТАР

	—  Тэгээд аль нь дийлэв?

	ХҮҮ

	—  Аль нь ч дийлээгүй. 

	СҮХБААТАР

	—  Тийм үү? Чи хэнийх нь талд орсон бэ?

	ХҮҮ

	—  Би өөрөө мэдэхгүй байж хэний талд ордог юм?

	СҮХБААТАР

	—  Зүйтэй. Аавынхаа сайн мууг хүүхэд нь хэлдэггүй юм. 

	ХҮҮ

	—  Тэгвэл хэн хэлэх юм?

	СҮХБААТАР

	—  Тэр хэдэн хүүхэд чинь. Харин одоо биш шүү, том болоод. 

	Аав хүү хоёр хувцаслаад голын эргээс гэр лүүгээ алхлав. 

	СҮХБААТАР

	—  Миний сайн мууг дүгнэх цагаа болоход цаадуул чинь битгий л маргаасай. Мэдэж байна уу?

	ХҮҮ

	—  Мэдэж байна. 

	СҮХБААТАР

	—  Мэдэж байна болдог нь!

	ХҮҮ

	—  Нээрэн шүү, мэдэж байна. Цөмөөрөө л сайн хүн гээсэй, битгий зодолдоосой, тийм ээ?

	Сүхбаатар инээж хүүгийнхээ мөрөн дээр өрөөсөн гараа тавина. Аав хүү хоёр алхалж явна. (Болж өгвөл энэ хэсэг зөвхөн аав хүү хоёр биш, хувьсгалч, залгамжлагч хоёр алхаж яваа юм шиг харагдаасай. Тод томруун, бэлэг дэмбэрэлтэй харагдаж өгөөсэй!)

	Тэр хоёр Туул голын сэргэлэн дэнж дээр гараад ирэхэд зүүн уулын цаанаас нар цухуйлаа. Өглөөний том наран аажмаар цухуйж, эргэн тойрны өнгө гэрэл тунаран солонгорч, зуны найртай сайхан өдөр жавхлантай эхлэв. 

	ХҮҮ

	—  Аав аа, Хар аа! Хар аа!

	СҮХБААТАР

	—  Юу вэ, хүү минь?

	ХҮҮ

	—  Тэнгэрийн нар, хар аа! Нар наашаа, сүүдэр цаашаа! (Нарыг зүглэн гүйнэ)

	СҮХБААТАР

	—  Миний хүү!

	Хүү ход ход инээн гүйсээр байна. 

	— Миний хүү! Хаачих нь вэ?

	ХҮҮ

	—  Аав аа, тэнгэрийн наранд хүрье! Алтан наранд хүрье! Аав аа!

	Ход, ход инээн гүйх хүүхдийн нүүрэнд нар туяаран тусаж, үнэхээр хүүхэд нар хоёр бие биедээ ойртон байх шиг харагдана. 

	Сүхбаатар араас нь харан зогсоно. 

	 

	* * *

	 

	Сүхбаатар, Чойбалсан, Данзан зэрэг хүмүүс орос цэргийн даргыг дагаад зэвсэг техникийн агуулах үзэж явна. 

	Чойбалсан зэвсэг техникийг бахдан харж:

	— Ёстой нэг сайхнаараа байна даа гэж дуу алдав. Тэгсэн нь Данзан тоомжиргүйгээр:

	— Ямар хэрэгтэй болоод л бидэнд өгөв гэж! Дараа нь бөөн хар өр! гэнэ. Урд нь явсан Сүхбаатар эргэж:

	— Тийм биш ээ, энэ ч жинхэнэ ах дүүгийн тусламж гэж Данзанд хэлээд бусад нөхөд рүүгээ эргэж, энэ орос нөхөд таатай улс шүү. Ашигт хомголдохгүй, алсдаа залилан мэхлэхийг бодохгүй, ёстой нэг тулбал ах, түшвэл хад гэв. 

	Данзаны дэргэд явсан өвгөн партизан:

	— «Чамлахаар чанга атга» гэгчээр хэн маань энэ бүгдийг эзэмшиж хөдөлгөнө дөө гэхэд, Чойбалсан Сүхбаатар луу хандаж:

	— Ангиудаар явж ухуулга хийх үү? гэнэ. 

	Сүхбаатар толгой дохино. 

	 

	* * *

	 

	Чойбалсан, орос цэргийн дарга хоёр цэргийн хуарангийн хашаа руу орж ирэв. Цэргүүд аль хэдийн жагссан хүлээж байжээ. Энд тэндгүй команд цуурайлна. 

	— Номхон! Зэрэгц дундаа!

	Ангийн дарга ирж:

	— Дэд жанжин танаа! Гуравдугаар хорооны... гэж рапортлан эхэлтэл,

	ЧОЙБАЛСАН

	—  Орхи! гэж хэлэв. 

	Чойбалсан жагсаалын тэг голд очиж зогсоод,

	— Манай хувьсгалын ажилд туслаад нутаг буцах гэж байгаа Зөвлөлт улсын цэрэг, дарга нар олон чийчаан, оньсон хүрд зэрэг зэвсэг техникээ бидэнд үлдээж байна. Тэр бүхнийг гардаад авах мэдэл чадалтай хүн одоохондоо алга. Орос нөхдөө байгаа дээр, эд нараар заалгаж, барьдаг хөдөлгөдөг болох хэрэгтэй байна. Жанжин Сүхбаатар тэгж тушаасан юм гэж хэлнэ. 

	Цэргүүдийн нүүрэнд баярын цог заль тодров. 

	ЧОЙБАЛСАН

	—  Төмрийн дархан, гууль зэсийн ажилд дүйтэй цэргүүд гурван алхам урагшаа!

	Арав хүрэхгүй цэргүүд урагш алхлан жагсаалаас гарч зогсов. 

	Чойбалсан орос дарга руу эргэж харахад цаадах нь:

	— Мало! гэнэ. 

	Чойбалсан гайхаж байснаа:

	— Алт мөнгөний дархан гурван алхам урагшаа!

	Бас нэг хэдэн хүн гарч ирнэ. 

	— Модны дархан!

	Дөрөв таван хүн жагсаалаас гарч ирнэ. Орос дарга толгой сэгсэрнэ. 

	— Тоже мало. 

	ЧОЙБАЛСАН

	—  Бусад хороогоор очъё. 

	 

	* * *

	 

	Батсүх Балбар вангийн хаалга харуулдан нэлээд зайтай зогсоно. Хаалга онгойж Балбар ван хиатайгаа гараад явав. 

	Балбар ван Батсүх рүү муухай харна. 

	— Цаадах чинь юун хүн бэ, ойрноос энэ хавиар харагдаад байх боллоо гэж ван асууна. 

	— Харин ээ, нүдэнд эвэр ургатал тааралдаад байгаа юм. Эхлээд хамгаалах юм уу гэж айсан нь нөгөө Пүрэвийн дүү юм гэх шив дээ. 

	БАЛБАР ВАН

	—  Ямар Пүрэвийн?

	Тэр хоёрын яриа сонстохгүй болно. 

	Батсүх тэрүүхэн зуураа хий холхино. Морьтой хиа, ноён хоёр харагдахаа байжээ. Гэтэл хаалганы хонх дахин жингэнэж вангийн хатан гарч ирэв. Энэ удаа эхнэр хувцастай байна. Хажууд нь настай авгай дагалдан явна. 

	Батсүх эхлээд нэг ухасхийснээ биеэ барин зогсов. Хатан хажуугаар нь өнгөрнө. Ашгүй өөрийнх нь талд явж байна. Зэрэгцээд ирэхэд нь:

	— Би таныг хэзээ ч мартахгүй гэж хэлэв. 

	Настай авгай өнгөрөнгүүтээ:

	— Цаад хүн чинь юу гэнэ вэ? гэж хатнаас асуув. 

	Хатан авгай руу харж:

	— Дуулсангүй гэснээ хагас эргэн чангаар:

	— Би ч бас хэзээ ч мартахгүй гэж хэлэв. 

	Батсүх тэр үгийг сонсоод баяртай мишээнэ. 

	— Юу гэнэ ээ? Юу мартахгүй гэж? хэмээн настай авгай хатнаас асуув. 

	— Таны нөгөө хэлдгийг гэж хатан аяархан хариулна. Аа, өглөөнийхийг үү? гээд тэр хоёр булан тойрон явчхав. 

	 

	* * *

	 

	Пүрэв, Батсүх хоёр гэртээ байна. Пүрэв нэлээд сэргэлэн, овоо хөдөлгөөнтэй байна. Буугаа цэвэрлэж, тоос тортгийг нь шагайн шалгаж байна. Дүү нь данс сампиндах зуураа үе үе ах руугаа гайхсан байртай харна. 

	ПҮРЭВ

	—  Чи чинь Балбар вангийн хашаа хавиар эргэлдээд байна гэнэ үү? Хатан нь залуу юм гэнэ билээ... Чамайг цаад хувьсгалч нар чинь ангийн дайсантай сүүхийлдлээ гэж авна даа... 

	БАТСҮХ

	—  Авбал авч л байг. Миний итгэл гэхээс сэтгэл ямар хамаа байна. 

	ПҮРЭВ

	—  Чи чинь бүр хүний хатанд сэтгэлтэй болчихсон хэрэг үү? Аав ээж хоёр нь охиноо атан тэмээ, алт мөнгөөр өгсөн юм гэнэ билээ. Чи тэрийг нь юугаар төлөх хүн бэ? Наад сампингийнхаа хэдэн хар эрихээр үү?

	Пүрэв буугаа зүлгэсээр байна. Замгийг нь тачигнуулан дарж шалгана. 

	— Ёх, ёх. Одоо л нэг буу шиг юм боллоо. Пүүснээс авсан шинэ буу гэсэн нь улаан зэв гээч. Бусад нь яг л тийм юм байгаа байх даа. 

	БАТСҮХ

	—  Улс амьтан наадам баяр гээд л унах морь, өмсөх дээлээ зэхээд байдаг, та тэгэхэд бууныхаа гол төмрийг долоочих гээд байдаг. 

	Пүрэв буугаа тавьж дэргэд нь суугаад,

	— Наадам болохгүй хө, найр болно гэв. 

	БАТСҮХ

	—  Юу болохгүй гэж? Нөгөөдөр шүү дээ!

	ПҮРЭВ

	—  Нөгөөдөр өө? Наана нь өнөөдөр гэж байна, маргааш гэж байна. Зай ч байна, лай ч байна. 

	БАТСҮХ

	—  Би таны үгийг ойлгохгүй байна. 

	ПҮРЭВ

	—  Ойлгож ядах юмгүй. Орой харин гэртээ байгаарай. Байна биз?

	БАТСҮХ

	—  Би хаачдаг юм. 

	Пүрэв босож гаансаа түрийлэв. 

	— Байгаарай. Энэ бол тушаал шүү!

	БАТСҮХ

	—  Тушаал аа? Би шинэ цэрэг биш, та хуучин дарга биш. Хоёулаа адилхан байж... 

	ПҮРЭВ

	—  Тушаах эзэн, тулах дайсан хоёр байвал эр хүн хэзээ ч гэсэн бэлэн цэрэг. 

	Пүрэв гарах гэнэ. Батсүх дэргэд нь очиж,

	— Та чинь харахад эрүүл юм шиг байх юм гэж хэлэв. 

	ПҮРЭВ

	—  Ах нь согтуу. Уусан архиндаа биш уух архиндаа согтоод байна. 

	БАТСҮХ

	—  Ёстой нөгөө нэвтэрнэ гэдэг нь тэр байх даа. 

	— Амаа тат гэж Пүрэв хэлээд яаруу гарч одов. 

	 

	* * *

	 

	Орой болж байна. Засгийн газрын нэгэн том танхимд баахан улс цуглажээ. Хэмжээт эрхт улсын сайд нар энд байна. Зарим нь хуучны отго жинстэй малгайтай, ёслолын дээл хувцастай, зарим нь цэрэг маягийн хувцастай, зарим нь энгийн дээл дээр мөрөвч бүсэлж хажуудаа сэлээдий буу зүүжээ. Данзан, хичээнгүй Цэрэндорж, Дамиран, түүний туслах, Янжмаа зэрэг хүмүүс үзэгдэнэ. 

	Тасалгааны голын хаалга нээгдэж Сүхбаатар, Чойбалсан, бас нэг лухгар сайхан эр, бусад хүмүүс орж ирэв. Тэдний дунд ХОУ-ын бүрэн эрхт төлөөлөгч явна. 

	— Оросын элчин... 

	— Сүхбаатар... 

	— Хатанбаатар... 

	— Магсаржав гуай хэзээ ирсэн юм бэ?... гэж цугласан улс шуугилдана. Сүхбаатар, Чойбалсан, Магсаржав гурвын энгэр дээр Орос улсын байлдааны улаан тугийн одон гялалзаж байна. Хүмүүс тэр одонг сая л харсан мэт нийтээр алга ташин угтав. 

	 

	* * *

	 

	Сүхбаатар, Янжмаа хоёр гарч ирэв. Дамиран тэр хоёртой гарч ирээд:

	— Өнөөдөр та хоёр хотод хононо шүү гэв. 

	Янжмаа нэг юм асуух гэтэл,

	— Галсанг авчирсан гэж Дамиран хэлэв. 

	Сүхбаатар алиалсан байртай:

	— Юу хотод хононо гэж! Өглөө жаахан айраг авсан юм сан. Очиж уудаг хэрэг ээ. Одон авсан хүн байна. Болно биз дээ?

	ДАМИРАН 

	— Айраг бас авчирсан... 

	— Цагийн байдлыг шинжээд таны аюулгүй байдлыг хангахыг Төв Хороо надад даалгасан юм. 

	Сүхбаатар нэлээд уурласан байдалтай:

	— Би ямар Галсан уу, Янжин уу? «Аюулгүй байдлыг» болдог нь. Би цэргийн хүн, жанжин... 

	ДАМИРАН 

	— Та зөвхөн жанжин биш. Бас намын гишүүн хүн. 

	Сүхбаатар арга барсан байдалтай Янжмаа руу харна. 

	— Чи дуулж байна уу? гэснээ Дамиран руу эргэж,

	— Би тэгээд Бодоог хөдлөх гэж байхад ар сэрвээгээр чинь чимээгүй сууж байх болж байна уу?

	Дамиран дуугүй байна. Сүхбаатар баахан бодсоноо:

	— Нэгэнт ийм аюул бий болсон цагт хамгийн түрүүн би даралцах ёстой. Намын гишүүний хувьд, цэргийн хувьд. 

	ДАМИРАН 

	— Тэр аюул заавал жанжин оролцохоор хэмжээнд хүрээгүй байна. 

	СҮХБААТАР

	—  Тийм нь ч тийм... Гэхдээ би штабтаа очиж болох байна уу, үгүй байна уу? гэж асууна. 

	ДАМИРАН 

	— Штабтаа болно. 

	 

	* * *

	 

	Үдэш орой. Бодоо, Чагдаржав, Пунцагдорж, Да лам гурав Бодоогийн гэрийн гадаах жижиг асарт байна. Чагдаржав саяхан орж ирсэн бололтой. 

	БОДОО

	—  Хамгаалахынхан сэжиг авсан шиг байна. Өнөө шөнөөс хэтэрч болохгүй нь. 

	ЧАГДАРЖАВ

	—  Юу гэсэн үг вэ, Бусдадаа хэл хүргэж ч амжихгүй байж. 

	Норжмоо цай идээ барин орж ирнэ. 

	БОДОО

	—  Энэ талаар чи зоволтгүй. Манайхан цөм байр байрандаа цугласан... Сонгино очиж зэвсгээ авах гэж байгаа. 

	Норжмоо аяга арчиж зогсоно. 

	ЧАГДАРЖАВ

	—  Таны энэ яардаг уу? Богдын сэнтий тавил ямар гүйгээд явчих биш. Юундаа ингэж яарна аа?

	БОДОО

	—  Богдын ширээ гүйхгүй гэхэд бошиг төр гэдэг чинь хүлээгээд байдаг эд биш. Хэн амжсаны нь гарт орж байдаг юм. Цэрэг ирэхтэй зэрэг Сүхбаатарыг баривчилна... Лосол, Догсом, Чойбалсанг бас... Дамираныг... 

	Пүрэв гаднаас орж ирэв. Норжмоо зөрөөд гарна. 

	— Их цэрэг зэвсэг рүүгээ хөдөлсөн, жанжин минь гэж илтгэнэ. 

	БОДОО

	—  «Жанжин» гэвэл чи өөрөө. Намайг бол «хаантан» гэж ярь. 

	Пүрэв Бодоогийн өмнө сөгдөнө. Адис авна. Чагдаржав, Да лам хоёр нэлээд зогсож байснаа, Бодоогийн эгц харсан нүдэнд татагдан сөгдөв. Бодоо адис тавих гэтэл морин төвөргөөн сонстоно. 

	— Энэ юу вэ?

	Пүрэв асрын үүдээр шагайгаад,

	— Норжмоо! гэж дуун алдав. 

	— Араас нь... гэж Бодоо хашхирна. Пүрэв гүйн гарч моринд мордлоо. 

	Үдшийн бүрийд хоёр морьтой хүн галзуурсан мэт давхиж байна. Пүрэв Норжмоогийн араас буудна. Гэтэл Пүрэвийн ард буу дуугарав. Пүрэв унасан мориныхоо амыг эгц эргүүлэн зүг буруулав. 

	Харанхуйд мориноос унасан Норжмоо руу хүн тонгойно. 

	— Норжмоо!

	Цаадах нь ухаан алдаагүй байна. Тонгойсон хүн рүү сүрхий ширтэнэ. 

	— Цэндсүрэн! Сүхбаатарыг... гэр лүү нь дайрах нь... 

	ЦЭНДСҮРЭН

	— Зоволтгүй, Норжмоо. Жанжин аюулгүй газар байгаа... 

	НОРЖМОО

	—  За яамай! гээд ухаан алдана. 

	 

	* * *

	 

	Батсүх гэртээ бичиг үзэж сууна. Морин төвөргөөн. Хашаа байшингийн хаалга дугарч Пүрэв санд мэнд орж ирэв. 

	ПҮРЭВ

	—  За явъя. 

	БАТСҮХ

	—  Хаашаа... Надад тийм зав алга. Баярын бараа ирчхээд... 

	ПҮРЭВ

	—  Юун «зав» Дуугүй хувцасла!

	БАТСҮХ

	—  Пээ таг мартах нь... Аав мөд ирнэ гэнэ, захиа ирсэн. 

	ПҮРЭВ

	—  Юуны чинь «аав»! Цаана чинь бошиг төр солигдож байна, сохор номин минь!

	БАТСҮХ

	—  Юу?

	ПҮРЭВ

	—  Одоохон явж Сүхбаатарыг баривчилна. Хувцасла!

	БАТСҮХ

	—  Би хаачих ч үгүй... Юу ч болж байсан. 

	Пүрэв өврөөсөө буу гаргана. 

	— Хувцасла! Өглөөний цэвэрлэсэн тэр бууг ав!

	Батсүх өөрийн эрхгүй хувцаслаж эхэлнэ. 

	 

	* * *

	 

	Бүр шөнө болжээ. Бодоогийн асарт бүдэг гэрэл сүүмэлзэнэ. Бодоо, Чагдаржав, Да лам, Балбар ван зэрэг хүмүүс байна. 

	БОДОО

	—  Одоо зэвсгээ авч гүйцэж байгаа байх. Энүүхэн хойгуур гол гатлаад ирнэ. Гарцгаах уу?

	ДА ЛАМ

	—  Тэгье дээ. Та цэргээ тосож нэг нэг адислах биз дээ. 

	БОДОО

	—  Амжихгүй. Бараагаа нэг харуулчихъя. Урам зориг нь сэргэх болтугай!

	ЧАГДАРЖАВ

	—  Жаа богдоос сураг байна уу?

	БОДОО

	—  Бид эхэлбэл, тэд бэлэн. 

	Гадаа гарцгаана. 

	БОДОО

	—  Пүрэв яачхав аа? Шууд Сонгино руу явчхав уу?

	БАЛБАР ВАН

	—  Та намайг жанжин болгоно гэсэн... Би сурвалжит тайж. 

	БОДОО

	—  Ширүүн цагаар харц ч болсон чаддаг нь жанжлаг. Харин сүүлд нь... 

	Гэнэт Сонгино хайрхны тэндээс нүсэр чимээ гарна. Тэнд их дөл маналзан дүрсхийв. 

	БОДОО

	—  Зэвсэг!

	ЧАГДАРЖАВ

	—  Баларсаан!

	ДА ЛАМ

	—  Бурхан Гончигсүм минь!

	Энэ үеэр Пүрэв давхин ирэв. Батсүхийг урдаа туух шахуу явна. 

	БОДОО

	—  Цэрэг, цэрэг хаа байна?

	Пүрэв Сонгинын тэнд дахин дүрсхийсэн дөл рүү заана. 

	БОДОО

	—  Пүрэв минь явж үз... Сүхбаатарыг... тэгвэл... 

	 

	* * *

	 

	Шөнө Бодоогийнхон Сүхбаатарын гэр лүү давшилж байна... Тэднийг Пүрэв удирдаж явна. Батсүх туугдан явна. 

	Гэнэт тэр ухасхийн гүйнэ. 

	— Жанжаан! Эсэргүү! Зугтаагаарай... Зугтаагаарай! Пүрэв араас нь буудна. 

	 

	* * *

	 

	Сүхбаатарын гэрийн гадаа бүгсэн цэргүүд шөнийн харанхуй руу ширтэж байна. 

	— Уначихлаа шүү. 

	— Тэр лав манай хүн... 

	— Галлаад!

	Сүхбаатарын цэргүүд давшиж байна. 

	 

	* * *

	 

	Бодоо, Пунцагдорж, Чагдаржав, Балбар нар ганц хоёр хиа лам нарын хамт Бодоогийн гэрт бүгжээ. Цөм дуугүй сууцгаана. Цөм амандаа уншлага уншин сууна. 

	Морин төвөргөөн. Олон морины туурай тачигнаж, дөрөө хангинав. Тэр дөрвийн хэн нь ч хөдөлсөнгүй. 

	 

	* * *

	 

	Гэрийн үүд нээгдэж, Дамиран орж ирэв. Араас нь туслах нь, цэргүүд. 

	Дамиран Бодоогийнхон руу дуугүй харна. 

	Бодоо тэргүүтэн дуугүй гараа өргөнө. 

	НЭГ ЛАМ

	— Дамиран гуайн гар мөн сайхан эдгэжээ!

	ДАМИРАН 

	— Чиний ажил уу? Тийм, ойроос гэхэд муу буудсан байдаг шүү. 

	Дамиран Бодоо, Чагдаржав нарыг тойруулан харна. 

	— Нэг хэргийн эзэн нь, эзэд нь... гэнэ. 

	 

	* * *

	 

	Цэргийн наадам эхлэх болжээ. Буянт-Ухаагийн талбар дээр асар майхан эрээлжилж, хүн хөл ихтэй, үймээнтэй. 

	Хойд талд хоёр хоосон асар байна. Асрын урдуур нэлээд зайтай газар монгол, орос цэргийн анги жагсжээ. Ихэнх цэрэг зөвхөн сэлэмтэй. Үхэр буу, пулемётгүй, нэлээд хөнгөн байдалтай жагссан байна. 

	Богд хаан, эх дагина хоёр сүр бараатай залран ирэв. Энгийн ард олон, лам харгүй ихэд сүслэн өнгөрөөнө. Богд, лам сойвон нар баруун хойд талын асарт байраа эзлэв. 

	Зүүн хойд талын асарт засгийн газрын сайд дарга нар байраа эзлэв. Цэргийн жагсаалын өмнүүр Сүхбаатар, Магсаржав, Чойбалсан гурав давхин өнгөрч цэргүүдтэй мэндлээд, зүүн хойд талын асарт орж ирэв. 

	Богд ярвайн, Сүхбаатар луу харж харж дуугүй сууснаа хажуу дахь лам руугаа тонгойж:

	— Юм болсон шинжгүй байна шүү гэв. Цаад лам нь:

	— Юм болоогүй юм чинь дээ гэнэ. 

	... Наадам их сайхан явж байна. Нэг өвгөн харуулын урдуур явсаар асрын урд ирж, Сүхбаатарын харалдаа зогсоод:

	— За дүү минь, амархан сайн уу? гээд золгоно. 

	Сүхбаатар босож золгоод:

	— Сайн, та сайн уу... Үгүй, би таныг чинь хаа нэг үзлээ? гэнэ. 

	— Чи чамд сүрхий сайн нүдлүүлчихлээ гэж дотроо баахан зовж явсан юм сан гэж өвгөн хэлэв. 

	Сүхбаатар гэнэт инээж:

	— Саналаа, саналаа.. 

	Өвгөн бас инээж:

	— Яагаа вэ, нөгөө зээл дээр... чамтай баахан маргаагүй юу?

	СҮХБААТАР

	—  Маргасан гэж үү? Түүнийг харин санахгүй байна. За та хэзээ хот орж ирэв? Энүүхэн Баатар вангийнх гэл үү? Та наашаа ороод ир... Энд суу. 

	Өвгөн асарт орж Сүхбаатар, Цэрэндорж гуай хоёрын дунд сууна. Өвгөн суугаад:

	— Хүү маань энд алба хаадаг юм. Тэгээд л эргэж ирсэн ухаантай гэж яриа эхлэв. 

	СҮХБААТАР

	—  За тэгээд ардын засаг ямар санагдаж байна даа? Та надад ноднин тоймтой хариу хэлж өгөөгүй шиг санагдаад байх чинь... 

	ӨВГӨН

	— Дүүгийн хэлдэг үнэн байж, үнэхээр үйлс нь өлзийтэй бүтэж байх шиг байх юм. 

	СҮХБААТАР

	—  Танд тэгж бодогдож байвал болох нь тэр дээ. 

	ӨВГӨН

	—  Би яах вэ, нийтээрээ тэгж шуугилдаж байгаа юм чинь... Үгүй, хүүхээ, чиний нөгөө багш чинь... хэн гэлээ дээ... бие лагшин нь тунгалаг биз дээ?

	СҮХБААТАР

	—  Ленин багш уу? Энэ хүн л сайн мэднэ дээ... Гадаад яамны хүн байгаа юм гэж Цэрэндорж гуай руу дохино. 

	ЦЭРЭНДОРЖ

	— Сайн гэнэ билээ. Би саяхан албаных нь улстай утсаар яриад ирлээ. Хувьсгалын ойгоо хийж байгаа гэж дуулаад бидэнд бүгдэд маань амгалан уламжилсан байна. 

	ӨВГӨН

	—  Иш хөөрхий... Чиний хэлж байгаагаар бодоход тэр их ухаантай хүн дэг ээ... 

	Өвгөн нүднийхээ өнцгөөр барилдаж байсан бөхийг хараад,

	— Хөөе, хөөе... Хавсраад аваач! гэж өөрийн эрхгүй бархирна. Сүхбаатар, Цэрэндорж гуай, бусад хүмүүс инээнэ. 

	Өвгөн зовсон байртай:

	— Хүний араншин гэдэг үү? Ах нь урьд бас найр наадмын газар зүгээр явдаггүй л байлаа гэнэ. 

	... Наадам тархаж байна. Богдыг хэдэн лам нар үдэж байгаа бололтой. Харин ихэнх ард, цэрэг асраас гарч ирсэн Сүхбаатарыг тойрон дагацгаана. 

	Сүхбаатар тэдэн рүү хандаж:

	— За наадам ямар болж байна? гэхэд цөмөөрөө:

	— Сайхан байна!

	— Сайхан болж байна гэж хашхиралдан хариулна. Сүхбаатар мориндоо мордоно. 

	Баатар вангийн хошууны өвгөн дэргэд нь очиж:

	— Сүхбаатар минь... Хүү минь... Ах нь чамд олон юм хэлмээр байна. Даанч үг олдохгүй, ам хэл эвлэж өгөхгүй нь... Миний дүү төр улсаа, ард биднийгээ энэ зэрэгтэй л авч явдаг юм шүү... Бид чинь одоо л нэг хүний дайтай амьдарч эхэлж байна... 

	СҮХБААТАР

	—  Тийм ээ, эхэлж байна. Энэ бол зөвхөн эхлэлт... Ардын нам энэ улсыг улам сайхан ирээдүй рүү хөтөлж байгаа юм. Та бүхэн намаа нягт хүрээлээд алдахгүй дагавал цэнгэлийн манлайд хүрэх юм шүү. Үүнийг би, Сүхбаатар батална. 

	Сүхбаатар явав. Ард олон хүүрнэн ярилцан үлдэнэ. 

	Баатар вангийн хошууны өвгөн хажуудах хүндээ:

	— Яваад өглөө хөөрхий, цаанаа л нэг нүдэнд тусдаг хүү шүү... гэснээ гэнэтхэн нэг юм санасан бололтой «Пээ мартсанаас мал мэнд үү гэгчээр, богд гэгээнтэн хаа заларч байна?» гэхэд цаадах нь:

	— Түрүүний залраад явчих чинь билээ. Чи яах нь вэ, бас мөр зэрэгцээд суух санаа байна уу? Тэр ч харин тэгж ярих хүн биш дэг шүү гэнэ. 

	ӨВГӨН

	—  Мөр зэрэгцэх ч юу байх вэ, дассан сурснаараа нэг адис авдаг юм бил үү л гэсэн юм. Цаад хүн:

	— Түрүүний санаж байхгүй дээ... 

	ӨВГӨН

	—  За дутах нь ч юу байх вэ, Сүх жанжинтай хууч хөөрсөөр байгаад мартчихаж гэхэд самган маань ч нэг их хангинахгүй байлгүй. Цаад хүн:

	— Хангиналгүй, хаан хүний хажууд нь байгаад адис авахгүй буцна гэдэг ч... 

	ӨВГӨН

	—  Хаан нь ч хаан л гэнэ лээ. Гэхдээ энэ ардын засгийн дэргэд ч... 

	— Юу гэж! 

	— Хаан л нэртэй юм биз дээ. Үгүй, яах вэ дээ, манай муу дөрвөн нүдтэй халтар хүртэл Арслан нэртэй юм чинь... Цаад хүн:

	— Нүгэл!

	ӨВГӨН

	—  Нээрэн ч дэмий юм хэлчхэв үү... Миний энэ ам уу? Худлаа хэлэхгүй мөртөө заавал түргэдчих гээд байдаг монш шүү. 

	 

	* * *

	 

	Батсүх эмнэлгийн газар ухаангүй шахуу хэвтэнэ. Эмч сувилагч нар түүнийг тойрчээ. Нүдээ нээхэд нь Балбар вангийн хатан харагдана. Анх Батсүхтэй дайралдахад ямар байсан бэ, яг тэр хэвээрээ байна. 

	БАТСҮХ

	—  Та юу?... 

	ХАТАН

	—  Тийм ээ, би гэж хэлээд орны нь наана сөгдөн суув. 

	БАТСҮХ

	—  Би таныг мартаагүй байгаа биз?

	ХАТАН

	—  Би ч бас мартаагүй. 

	Хоёр биеэ эгц ширтэлцэн дуугүй гөлөрнө. Батсүх нүдээ анина. Дахин нээв. 

	БАТСҮХ

	—  Таныг хэн гэдэг юм бэ?

	— Оюундолгор гэж хатан шивнэв. 

	БАТСҮХ

	—  Та ашгүй нэртэй болжээ. 

	Хатан инээмсэглэнэ. Нүднээс нь нулимс бөмбөрнө. Эмч ирж мөрөнд нь гар хүрэв. 

	БАТСҮХ

	—  Оюундолгор... Өөрийн чинь гэр хаа байдаг юм? 

	ОЮУНДОЛГОР

	— Манайх уу?... Би таныг эдгээд гарахад энэ эмнэлгийн хаалган дээр байж байна. Яг тан шиг... гэв. 

	 

	* * *

	 

	Номт данжаадын гуанзны жижиг өрөө. Данзан орж ирэв. 

	ДАНЗАН

	—  Та намайг уриа юу?

	НОМТ

	—  Тийм ээ, дуудсан юм гэж Данзанд анх удаа цэвэр монгол хэлээр хэлэхэд цаадах нь цочих мэт болно. 

	ДАНЗАН

	—  Дуудсан юм аа? Та хэдийдээ монгол хэлэнд ийм сайн болчих оо вэ. 

	НОМТ

	—  Хорин жилийн өмнө би эзэн хааны цэргийн дээд сургууль төгсөж байхдаа энэ дайтай л ярьдаг байсан юм. 

	ДАНЗАН

	—  Ойлголоо. Та намайг... 

	НОМТ

	—  Та юмыг түргэн, зөв ойлгодог. Тэр чинь их сайн. Би ч гэсэн тэр талаар танаас төдий л дутахгүй. Та наад хоолноосоо ид, архинаас уу... Ай Бодоо тэнэг, өдийд ийм хоол идэх нь битгий хэл зүүдлэх ч үгүй байгаа шүү. Тэгэхэд таны өмнө өрөөстэй байна. 

	ДАНЗАН

	—  Би өөрийгөө энэ хоолноос чинь үнэтэй гэж бодож явдаг хүн шүү. 

	НОМТ

	—  Би ч бас. Та шан хөлсний талаар нэг их гомдохгүй байх... Бодоо бод болсон. Тэр бодыг бид хоёр хэн хэн нь шидсэн... 

	ДАНЗАН

	—  Таны тооцоогоор би ч бас бод биз. 

	НОМТ

	—  Бэсрэг нь биш ээ, бэрс хавьд ярина шүү. Сүхбаатартай хэрэлдэх бэрс. 

	ДАНЗАН

	—  Айл хүч зузаалбал яана? Идүүлчих үү?

	НОМТ

	—  Ямар ч гэсэн өрөөстэй бодын тоо тэнцүү. Бодох л болно доо. 

	Номтын бичээч орж ирнэ. Данзанд нахисхийн ёслов. 

	НОМТ

	—  Гүйхуарыг дууд!

	Бичээч явав. 

	НОМТ

	—  Таны зорилго зөв. Цаадуул чинь хөрөнгөтний зам гэдэг байх аа?

	 

	* * *

	 

	Эмнэлгийн үүд. Оюундолгор зогсоно. Домботой цай, боодолтой юм барьжээ. Орж байгаа хүнийг:

	— Ах аа, та энийг Батсүхэд оруулаад өгөөч. 

	ЦААД ХҮН

	— Ямар Батсүхэд?

	ОЮУНДОЛГОР

	—  Хоршооны... 

	ЦААД ХҮН

	— Аа?

	Дув дуугүй цаашаа алхлав. 

	Гарч ирсэн эмэгтэй хүнд:

	— Эгч ээ, та энийг Батсүхэд... 

	Эмэгтэй хүн зугтах мэт зайлна. Тэгтэл эмч гарч ирэв. Оюундолгор барьж ирсэн юмаа нууна. Эмч түүнийг харахгүй өнгөрнө. 

	ОЮУНДОЛГОР

	—  Эмч ээ, Батсүх яаж байна?

	Эмч түүн рүү хараад толгойг нь илэв. Домбо бөмбөрнө. Цай асгарна. Оюундолгор ухаан алдан унажээ. 

	 

	* * *

	 

	Сүхбаатар гэртээ ажиллаж байна. Гаднаас Янжмаа орж ирэв. 

	ЯНЖМАА

	— Үүд задгай байхаар гайхлаа шүү. Чамд бас надаас түрүүлж ирэх өдөр байдаг юм аа. 

	СҮХБААТАР

	—  Орой ажилтай. 

	ЯНЖМАА

	—  Бас л үүр цайлгана биз?

	СҮХБААТАР

	—  Юун цочмог асуух юм. Арай харддаг юм биш биз дээ? (Инээнэ)

	ЯНЖМАА

	—  Хардахаар шүү, даанч занг чинь мэдэх юм даа. 

	Сүхбаатар хажуудаа суусан эхнэрээ тэвэрнэ. Тэр хоёр насан залуу, хэн хэндээ янаг хайртай нь бүх байдлаар, ялангуяа нүдний нь харцаар илэрхий. 

	ЯНЖМАА

	—  Чи ойрноос нэг юманд битүүхэн зовоод байна аа даа. 

	СҮХБААТАР

	—  Яаж байна?

	Сүхбаатар босоод өрөөн дотуураа алхалж эхлэв. Тасалгааны дунд зогсоод,

	— Бид хоорондоо жаахан таарамж муутай байгаа гэв. 

	Янжмаа дуугүй сууна. Сүхбаатар Лениний хөрөг рүү очиж:

	— Уг нь энэ хүн их л сайн тайлбарлаж сэнхрүүлж өгсөн юм сан. Тэгсэн нь Данзан... 

	ЯНЖМАА

	—  Тэгвэл та хоёрын нэг нь буруу ойлгож дээ. 

	СҮХБААТАР

	—  Би өөрийнхөө зөвд өчүүхэн ч эргэлзэхгүй байна. Тэгсэн хэр нь нэг үе бас зовлоо. Би урьд нь ийм эрхтэй дархтай байсан биш, амьтан хүн захирч явсан биш. 

	Янжмаа инээмсэглэнэ. 

	— Нээрэн, минийхээ л толгойг мэдэхтэйгээ байсан байх аа... 

	СҮХБААТАР

	—  Одоо тэгсэн нь намынхаа нөхдөөс ч дээгүүр болчихсон байдаг. Тэгээд би бодлоо. Энэндээ эрдээд, нөхдийнхөө үгийг авахаа больчихсон юм биш байгаа гэж бодлоо. 

	ЯНЖМАА

	—  Чи тэдэнтэйгээ ярив уу? Магсаржав гуайтай, Чойбалсантай, Цэрэндорж гуайтай... 

	СҮХБААТАР

	—  Тэд цөм минийхийг зөв гэж байгаа юм. Төв Хороо бүхэлдээ. 

	ЯНЖМАА

	—  Хачин хүн юм аа! Нам чиний талд байгаа юм байна шүү дээ. 

	Сүхбаатар Янжмаагийн мөрөн дээр гараа тавиад,

	— Үгүй, би намынхаа талд байгаа юм гэж үг болгоныг бодлоготойёо салган хэлнэ. 

	 

	* * *

	 

	Сүхбаатарын ажлын өрөө. Шөнө орой болжээ. Дамиран тэр хоёр ямар нэгэн чухал асуудал ярилцан гүйцэж байна. 

	СҮХБААТАР

	—  За, Бодоогийн талаар бүх юм тодорхой. Бодоод ногдуулсан ялын төлөвлөгөөг засгийн газар сая баталлаа. 

	ДАМИРАН 

	— Нэг л асуудал байна. 

	Сүхбаатар Дамираны юу хэлэхийг хүлээн харна. 

	ДАМИРАН 

	— Пүрэвийн асуудал... 

	СҮХБААТАР

	—  Чи бид хоёр дайсантай тулах үүрэгтэй. Дараах нь шүүхийн асуудал. 

	ДАМИРАН 

	— Нутгийн чинь, бараг садны чинь хүн болохоор... 

	СҮХБААТАР

	—  Садны ч хүн байг. Тэрнээс юу шалтгаалах ёстой юм! Бид хоёр мал биш, адгуус амьтан биш. Хонины хамаатан хонь, чонын хамаатан чоно. Гэтэл хүний хамаатан хүн ч байж болно, биш ч байж болно. Юу л байна, тэрэнд нь тааруулахаас. 

	Эмч орж ирэв. 

	СҮХБААТАР

	—  Ашгүй, сайн хүн санаагаараа гэж! Батсүх яаж байна?

	Эмч дуугүй зогсоно. Сүхбаатар түүн рүү харна. Айсан гэхэд болох нүдээр харна. 

	Сүхбаатар эхлээд аяархан:

	— Яасан бэ? (Дуу нь чангарна.) Яасан бэ? (бүр чанга) Үгүй, чи дугараад өгөөч!

	Дув дуугүй сууна. Босно. Дамираны дэргэд ирнэ. 

	— Би түрүүн юу гэлээ? Тийм, тийм. Хүний хамаатан... Батсүх бол хүн... (Эмчийг харна.) Би юу асуух гэлээ? Нэг чухал юм чамаас асуух гэж байсан юм сан. 

	Эмч өөдөөс нь гөлрөн зогсоно. 

	— Ай, өнөө хэн, Норжмоо ямар байна?

	Эмч нэлээд сэргэсэн байдалтай:

	— Норжмоо юу? Сайн, өнөөдөр гарсан, ээж нь аваад явсан гэж хариулна. 

	Эмч гараад явав. Дамиран босно. 

	ДАМИРАН 

	— Би дараа болох уу, жанжаан?

	СҮХБААТАР

	—  Тэг, тэг... Үгүй, чи байз. Тэр Норжмоог... 

	ДАМИРАН 

	— Зүгээр болохоор нь би хамгаалахдаа авна аа. 

	СҮХБААТАР

	—  Гангар шаазан л гэж мэдээрэй. Тэгэхгүй сая бас... 

	ДАМИРАН 

	— Өөрөө дүрэм зөрчсөн юм. Зөрчихөөс өөр арга ч үгүй байсан юм билээ дээ. 

	СҮХБААТАР

	—  Номтын бичээч шиг болгох юм сан... Чи тэрэнд бас сайн хэлж, үглэж байгаарай. Номт ч Данзаныхаа уяаг нь тааруулаад авчихлаа шүү. Одоохондоо богино уяа хийгээд байна. Мөд сунгаж, хол үсэргэж эхэлнэ дээ. 

	ДАМИРАН 

	— Тэгвэл хоёулыг нь... 

	СҮХБААТАР

	—  Болоогүй. Данзан ингэсээр байгаад бас нэг Бодоо болох нь уу... Ямар ч гэсэн нам Данзаныг дагаад гулзайхгүй, харин намаа дагаад засрах боломж өгч болно. 

	ДАМИРАН 

	— Тэгвэл Номтыг нь барих болсон байх аа. 

	СҮХБААТАР

	—  Болохгүй. Бид нэг хэсэгтээ ингэж дотроо дайсантай, гаднаа дайсантай, дайсны хүрээлэлд ч гэх юм уу даа, тогтнох улс байгаа юм. Тэгэхээр бидэнд нэг хоёр цонх хэрэгтэй. Хэн нь, юу хийж байна, харж байхгүй бол... 

	ДАМИРАН 

	— Бичээч нэг л гэнэдвэл... 

	СҮХБААТАР

	—  Хүн нэмж оруулах юм сан. Номтын цонхны хөшиг дандаа унжаастай байдаг байх аа? (Сүхбаатарын утас дуугарав) Нэвт хардаг л байх хэрэгтэй. (Харилцуурыг авна.) Байна уу... Аан... Болоогүй, чи унтаач... Лувсан ах уу? (Дамиран руу харна.) Хэдийд... Аа, тийм үү? Ярь л даа... тийм ээ, бүх үнэнийг... Би очно. Шүүхийн хурал уу? (Дамиран руу харна. )

	ДАМИРАН 

	— Нөгөөдөр. 

	СҮХБААТАР

	—  Нөгөөдөр... Батсүх нас барчихсан шүү. (Харилцуурыг тавина)

	Дамиран тэр хоёр бие биен рүүгээ харна. 

	ДАМИРАН 

	— Үгүй, мөн цагаа олж ирэв ээ?

	СҮХБААТАР

	—  Ирдэг нь ч бараг зөв болсон байх... 

	 

	* * *

	 

	Сүхбаатарын гэр. Янжмаа хоол цай хийсэн болж нэлээд зовуурьтай байх шиг байна. Сүхбаатар орж ирнэ. Царай нь барайж, нүд нь гялалзан, яг л дайн байлдааны үеийн Сүхбаатар хэвээрээ. 

	ЯНЖМАА

	—  Тараа бол уу?

	СҮХБААТАР

	—  Тарсан гэнэ билээ. 

	ЯНЖМАА

	—  Яасан гэнэ?

	Сүхбаатар дуугүй сууна. Янжмаа цай аягалж өгөв. 

	Гаднаас Лувсан өвгөн орж ирэв. Тэр хүн элий балай яваа нь илэрхий. Сүхбаатар, Янмаа хоёрыг гөлрөн зогсоно. Тэгснээ сөгдөн Сүхбаатар луу мөлхөнө. 

	ЛУВСАН

	—  Дүү минь, Сүхбаатар минь, цаад Пүрэвийнхээ алтан амийг... 

	Сүхбаатар дуугүй сууна. 

	Чи наад утсаа аваач, тушаагаач... Чи цэрэгт байхад нь хэчнээн удаа халуун сум, хүйтэн мэсний өөдөөс явууллаа даа. Цаадах чинь амь наана, там цаана гэдэггүй байсан биз дээ. Тэгэхэд чи ганц удаа хар толгойг нь халхлахгүй ээ? Эсхүл чамд тийм эрх байхгүй гэх гэж байна уу? Үхэлд явуулахаа болохоор бурхан Богд шиг зарлиг буулгаад, амийг нь аврахаа болохоор эрлэг хаан шиг дуугүй суугаад байдаг хэрэг үү? Аль вэ, та нарын нөгөө ардын төр, энэрэл хайр чинь... би нэг ард төрсөн хүүгийнхээ амийг гуйж байна. Цаана нь бас нэг ард, арван сар тээсэн эх нь байна... Би чамд хамаагүй гэхэд муу хөгшин маань, эжийтэй чинь үерхэж өссөн, чамд бараг эгч болох хүн байна шүү дээ. 

	За яах вэ, Пүрэв энэ төрд гавьяа үгүй юм аа гэхэд чи гэж нэг хүн байна. Чамайг нэг удаа үзэж харж болдог юм байгаа биз дээ?

	Янжмаа яахаа мэдэхгүй Сүхбаатар луу харна. Эр нөхөр нь бодлого болон сууна. Янжмаа цөхөрсөн байдалтай:

	— Яасан хүйтэн юм бэ, би галлах уу? гэж асууна. Сүхбаатар дуугарсангүй. 

	— Муу Батсүх гэж тэр. Ээжид нь юу гэж хэлнэ, бүү мэд... Нэг хүү маань нөгөөгөө алчихжээ гэж хэлэлтэй биш... Хэлэх л болно доо... Эхлээд энэ рүү нь (Гуяныхаа ар луу заана), Дараа нь энэ рүү нь (Цээжний хөндий заана) дараа нь энэ рүү нь (Зүрх рүүгээ заана)... Чи үзсэн гэх шиг билээ? Эмч хэлэх нь унасан хойно нь буудсан юм байх. Ухаандаа босоод ирж магадгүй гэж. Ээ бурхан минь, бүү үзэгд! Ямар лайтай толгой гэж ийм юм үздэг байна? Миний үзэх ч яах вэ, эхэд нь юу гэж хэлнэ ээ? Үгүй, өөрөө яаж барааг нь харна гэж бодсон хүн юм бол оо? Гэгээн төрдөө тэрслээд, дүүгээ цааш нь харуулаад... чамайг бас алах гээд... дараа нь яах байсан юм бол? Манийгаа л алах байсан байх даа. Чоно оо чоно!

	Би тэр муу эхийг нь бодоод амийг нь гэж явдаг... Нүүрийг нь харах нүүргүй болчихсон хүний төлөө тэгээд ч яах юм билээ. Эх нь яаж тийм хүний царай харж, яаж ч хүүгээ гэж бодож явах юм билээ! Эхийнхээ бараа харах эрхгүй болчихсон хүн амьд яваад ч яах юм билээ... Одоо яах ч гэх вэ дээ. Дээр тэнгэр хол, доор газар хатуу... Чи бид хоёр тэг гэсэн биш, өөрөө хийсэн толгой хойно, чи ч яах юм билээ, би ч яах юм билээ... 

	Үгүй энэ чинь би түрүүн орж ирээд юу гэж, юу гэж солиорчхов оо? Арай муу дүүгээ гомдоогоогүй биз?

	ЯНЖМАА

	—  Зүгээр, зүгээр Лувсан гуай... Бид юу гэж гомдох вэ. 

	ЛУВСАН

	—  Ах нь явъя даа. Манайхан нөгөөдөр гарах юм. Халзан Сономынд очиж ачаа бараагаа янзалж, хэдэн тэмээгээ идүүлж хонохоос... Ээ бурхан минь!

	ЯНЖМАА

	—  Та манайд хонохгүй юм уу. Би одоохон... 

	ЛУВСАН

	— Зүгээр би маргааш ирнэ (гарах гэснээ). Пээ, бүр таг шүү. Манай нөгөө бага хүү хошуу танхимд суудаг болсон... Тэгээд чамд энийг явуулсан юм. (Өврөө уудлан Сүхбаатарт бичиг гаргаж өгнө.) Яагаа вэ, чамайг зун очиход нэг тархигүй амьтан цэц булаацалдаад байгаагүй юу? (Гарав. )

	Сүхбаатар бичгийг задлан үзэв. Янжмаа мөрөн дээгүүр нь шагайна. Дөрвөлжин цаасан дээр том нар зуржээ. Хүүхдийн гараар зурсан тэгш биш цагариг, ийш тийш нь татсан зурааснууд. Хажууд нь «Ардын хувьсгал» гэж турь муутай бичсэнийг Янжмаа үсэглэн уншина. 

	Сүхбаатарын толгой гудайж, мөр нь чичирхийлнэ. Янжмаа түүнийг тэврэн:

	— Сүх ээ, чи яаж байна?

	Өөрийн эрхгүй нулимс нь гарна. 

	 

	* * *

	 

	Сүхбаатарын албан өрөөнд хурал болж байна. Хурлыг Цэрэндорж гуай даргалан явуулж байна. Энд Сүхбаатар, Чойбалсан, Данзан, Магсаржав, засгийн газрын гишүүд хуралдаж байна. 

	ЦЭРЭНДОРЖ

	—  За тэгвэл саяын засварыг оруулаад банкны дүрмийг батлах уу?

	Бүгдээр гар өргөнө. 

	ЦЭРЭНДОРЖ

	—  Татгалзсан хүн алга... За өнөөдрийн хурлаар ярих зүйл гүйцлээ. Алба албандаа морилцгооё доо. 

	Хүмүүс тархаж эхэлнэ. 

	ЦЭРЭНДОРЖ

	—  Жанжны өрөөг баахан тамхины утаа болгочхов оо доо. 

	СҮХБААТАР

	—  За яая гэх вэ... Данзан!

	Гарч явсан Данзан эргэж ирнэ. 

	СҮХБААТАР

	—  Та үндсэн хуулийн төсөл боловсруулах талаар саналаа өгөөгүй байдаг... 

	ДАНЗАН

	—  Би бичиж амжихгүй нь. Хурал дээр шууд ярихаас...

	СҮХБААТАР

	—  Тэгж ч болно. Гэхдээ бид урьдаар ярилцаж, нэгдсэн саналтай байвал зүгээр болов уу? Төв Хорооны дарга хүн таны санал бидэнд их чухал байна. 

	ЦЭРЭНДОРЖ

	—  Би уг нь танд аль хэдийн өөрийн саналыг өгсөн юм сан. 

	ДАНЗАН

	—  Яах вэ, та бүхэн саналаа нэгтгэж бай. Би та нартай нийлэхгүй гэж байгаа юм биш, гэхдээ надад бас өөрийн санал байж болно биз дээ. 

	ЧОЙБАЛСАН

	—  Бид цөмөөрөө л өөрийн гэх саналаа ярилцаж байгаа... Тэр бүхнээ нийлүүлээд, нэгтгээд Намын Төв Хороо, Засгийн газрын санал болгож тавина гэж тогтсон шүү дээ. 

	ДАНЗАН

	—  Харин яагаа вэ, би тэг л гэж байна шүү дээ. 

	Явав. Сүхбаатар, Цэрэндорж гуай хоёр бие бие рүүгээ харна. 

	ЧОЙБАЛСАН

	— Данзан гэнэдүүлж байгаад тэс зөрөх санаатай байна аа? Би буруу ойлгоод байна уу?

	СҮХБААТАР

	—  Чи буруу ойлгож байгаа бол би ч бас буруу ойлгож байгаа юм байх. 

	ЦЭРЭНДОРЖ

	—  Би ч бас... За яах вэ, бид олонхынхоо саналыг л тавья. Зөвшөөрөхгүй нэг нь өөрийнхөө саналыг тавьж, тайлбарлана биз... 

	СҮХБААТАР

	— Хошууны ардын хурлыг зөвшөөрсөн бичгүүдийг түргэн түргэн явуулах юм шүү. 

	ЦЭРЭНДОРЖ

	—  Тийм ээ, би түүнийг өөрөө шалгаж байгаа. Тэрнээс гадна өнөөдөр өөрчлөлт оруулсан дүрэм байна шүү дээ. 

	СҮХБААТАР

	—  Аймаг хошуунд суух засгийн газрын төлөөний түшмэлийн тухай дүрэм үү?

	ЦЭРЭНДОРЖ

	—  Тийм... Энийг бас яаралтай тараах хэрэгтэй юм... Зарим нутагт байгаа цэргийн холбоог ашиглаж болох уу? Та... 

	СҮХБААТАР

	—  Болно, болно. Би зохих дарга нарт нь тушаагаад өгье. Ардын эрхтэй холбогдсон бүх шийдвэр ард олонд аль болохуйц түргэн хүрч байх ёстой юм. 

	 

	* * *

	 

	Данзан Номт хоёр жижиг өрөөнд байна. Энэ удаа асар их ажил хэрэгч байдалтай сууцгаана. 

	НОМТ

	—  Тэгвэл би танд амжилт ерөөе. Тэр хурал чинь энэ улсын ирээдүйн төлөвийг заах хурал байна. 

	ДАНЗАН

	—  Тийм ээ! Үндсэн хууль зохиох бэлтгэлээ хийх гэж байгаа юм. Цаадуул чинь хөрөнгөтний биш хөгжлийн зам гэж марксизмдаа ч байхгүй, манайдаа ч байхгүй нэг юм гаргачхаад дөргүй юм шиг зүтгээд байдаг. Би бол бэлээхэн байгаа зам руу чангаагаад байдаг. 

	НОМТ

	—  Болбол тулга. Болохгүй бол... Нэг их хурцлах хэрэггүй. Бас ч цаг их бий. 

	ДАНЗАН

	— Тийм ээ, би бас бодсон. Ямар ч гэсэн түншийн өрийг төлүүлнэ. Хаалганы зам засуулна. Тэгэхгүй бол бидний хөрөнгө мөнгө, хэлхээ харилцаагаар мухардуулж байгаад багалзуурдах гэж байгаа юм... 

	Шатан дээр хүний хөлийн чимээ сонстоно. 

	Бичээч орж ирнэ. 

	— Луузан ирж явна гэж хэлнэ. Данзан Номтод толгой дохиод босно. Номт түүнийг нууц хаалгаараа гаргав. Луузан үүдээр орж ирэв. 

	НОМТ

	—  Хай, Луузан гуай! Та яасан? Ойрдоо ердөө харагдахгүй. 

	ЛУУЗАН

	—  Чамд л гэж хэлэхэд, баларсан. Бодоогоос ганц боллоо доо. 

	НОМТ

	—  Мөнгө алдсан аа?

	ЛУУЗАН

	—  Ёстой нэг үсгүй хусуулсан. Харин гамин ирвэл хэдэн юмыг минь буцааж өгөх болов уу, үгүй болов уу?

	НОМТ

	—  Магадгүй шүү. Манай дотор хүн данс сайтай. Мартахгүй. 

	ЛУУЗАН

	—  Авахыгаа лав мартдаггүй юм байна билээ, өгөхийгөө яадаг юм бол? Хаа очиж Сүхбаатар л улсын үнээр ч болсон, өрөө төлсөн шүү. 

	НОМТ

	—  Би ингэж дуулсан. Данзан сайд их зам барина гэж. Та тэрэнд мөнгө зээлбаа, ёстой их хожно шүү. 

	ЛУУЗАН

	—  Хашир хүн гэж хаширсан хүнийг хэлдэг юм. 

	НОМТ

	—  Та өөрөө мэдэв аа. Мөнгө өгвөл Данзан таныг дор нь том дарга болгоно оо!

	 

	* * *

	 

	Засгийн газрын нэгэн том тасалгаа. Бичээч зааварлагч зэрэг хүмүүс байна. Нэг хүн шагайж:

	— Юу болж байна? гэж асууна. 

	ЭРЭГТЭЙ ХҮН

	—  Хуралдаад л байна. 

	ЦААД ХҮН

	— Завсарлаагүй юу?

	ЭРЭГТЭЙ ХҮН

	—  Үгүй, үгүй. 

	Цаад хүн явав. Нэгэн эмэгтэй баахан бичиг барьж орж ирнэ. 

	— Данзан гуайн өчигдөр хэлсэн үгийн төгсгөл шүү. 

	Эрэгтэй хүн авч уншина. 

	Эрэгтэй хүн (аман дотроо):

	— Та бүхэн цөмөөрөө шулуун зам гэж яриад байх юм. Тэр шулуун замын чинь дунд нэг хэсэг тасархай, ёроолгүй хар ангал байна. Түүнийг яаж давж гарах юм? (Бичгийг бичээчид буцааж өгнө) Тоть шиг нэг хэлснээ давтаад л байгаа юм шив. 

	НЭГ ЭМЭГТЭЙ

	—  Харин тийм ээ, болиулмаар юм. Гар ч чилчихлээ, цаас ч барагдах нь... Нярав ирээ болов уу, цаас нэмж авах юм сан. 

	ОНДОО ЭРЭГТЭЙ

	— Сүхбаатар гуай юу гээ бол?

	Бичиг авчирсан эмэгтэй:

	— Одоо л ярих байх даа... 

	НЭГ ЭРЭГТЭЙ:

	— Чи очоод түрүүчээс нь аваад ирээч... Юу гэх бол... 

	ЭМЭГТЭЙ

	—  Байн байн орж гараад байх зовлонтой юм. 

	Тэд нэг хэсэг ажил ажлаа хийн сууцгаана. Гэтэл замын тоос болсон тэрмэн цувтай, цэргийн бололтой хүн орж ирээд,

	— Хурал хаа болж байна? Сүх жанжин хаа байна? гэж асууна. 

	ЭМЭГТЭЙ

	—  Цаад өрөөнд чинь. 

	Цувтай хүн тийшээ зүглэв. 

	ЭМЭГТЭЙ

	—  Хүүе, та хаачих нь вэ? Нэвтрэх бичигтэй юу?

	ЦЭРЭГ

	—  Бичиг байхгүй. Аман мэдээтэй. Жанжныг хаа байгаа газар нь олж хэлэх ёстой юм. 

	ЭМЭГТЭЙ

	—  Хурал завсарлахаар... 

	ЦЭРЭГ

	—  Болохгүй, өөрөө их хүлээж байгаа юм гэнэ билээ. Нанзад баатар надад тушаахдаа... Эрэгтэй зааварлагч:

	— Нанзад баатар аа? Ор, ор гэнэ. 

	Энэ үгийг дуулмагц цэргийн хүн бичээч зарлага нарын дундуур бараг дайраад цаад өрөө рүү орчхов. 

	Сүхбаатар индэр дээр үгээ үргэлжлүүлэн хэлж байна. Цэрэг зогсоод чагнана. 

	— Данзан энд хэлэхдээ, оросууд хүртэл нийгэм журмаас ухарсан гэж ярьж байна. Нөхөр Ленин, оросын большевикуудын явуулж байгаа эдийн засгийн шинэ бодлого нь хөрөнгөт ёсыг аажмаар сэргээх бодлого гэж горьдож байх шиг байна. Үгүй! Эдийн засгийн шинэ бодлогоос хөрөнгөт ёс үнэртээгүй юм. Санаанд байгаа юм нүдэнд гэгчээр нөхөр Данзанд хүсээд байгаа юм нь ханхлаад байгаа байж магадгүй. Тэгвэл тэр оросын большевикуудын буруу биш, нөхөр Данзаны буруу. 

	Сүхбаатарын шадар нөхөд анхааралтай сонсож байна. Арын эгнээнд албаны байртай болсон Луузан харагдана. Яг индрийн урд ам руу нь хараад зогсож байгаа цэргийн хүнийг Сүхбаатар сая олж харав. 

	— Зүйтэй, жанжаан гэж тэр цэрэг хэлнэ. «Тэр жил Алтанд байхад минь хамар дотор хатги гарчихсан чинь, амьсгаа авч болдоггүй юм бүхэн муухай үнэртэй болчихсон юм шиг санагдаад байж билээ» гэв. 

	Сүхбаатар тэр цэрэг рүү индэр дээрээс тонгойж:

	— Тэгээд яасан бэ? гэж асууна. 

	— Тэгэхээр нь би нэг удаа бөөн зүрх гаргаж байгаад байдаг тэнхээгээрээ нийчихсэн чинь золтой л гол тасарсангүй хамарт байсан юмтайгаа цуг хатгиа нийчхэж. Бүгдээр инээлдэнэ. 

	— Тэрнээс хойш хамар ч зүгээр, юмны үнэр ч зүгээр. 

	СҮХБААТАР

	—  Энэнээс сайн зөвлөгөөн нөхөр Данзанд бид өгч чадахгүй нь. 

	Хуралдагсад инээлдэн алга ташна. 

	ЦЭРЭГ

	—  Бүх цэргийн жанжин танаа! Нанзад баатар энийг явууллаа. Өврөөсөө боодолтой юм гарган задлаад нэг сум өгнө. 

	СҮХБААТАР

	—  Баатар өөрөө яасан бэ?

	ЦЭРЭГ

	—  Өртөөгөөр ирж яваа. Би буухиалаад. 

	Сүхбаатар танхим руу эргэж, тэр сумыг гартаа өргөн үзүүлээд,

	— Бүтжээ, нөхөд өө, бүтэж! Харгис Дамбийжаа сөнөсөн байна. 

	Нийтээр алга ташна. 

	ЦЭРЭГ

	—  Явж болох уу?

	СҮХБААТАР

	—  Болно. Штаб дээр хүлээж бай. 

	ЦЭРЭГ

	—  Мэдлээ. 

	Алга ташиж байгаа улсын дундуур сэтгэл дүүрэн гарч явна. Хувьсгалын жирийн бөгөөд аугаа их цэрэг маань эрмэг тайван алхаагаараа явж байх нь бахтай харагдана. 

	 

	* * *

	 

	Нөгөө өрөөнд зааварлагч, бичээч, зарлага нар түүнийг хоргооно. 

	— Та чинь яасан удав аа? Үг хэл ээ юү?

	ЦЭРЭГ

	—  Би юү? Ийм хурал дээр үү? Базарваанийн бараан саарал!

	ЭРЭГТЭЙ

	— Таныг орсноос хойш олон дахиж алга ташсан юм. Би тэгээд... 

	ЦЭРЭГ

	—  Тэр чинь надад биш ээ, Нанзад баатарт. 

	Цэргийн хүн явав. Тасалгаанд байсан хүмүүс араас нь харж хоцров. 

	Гэтэл цаана олон хүн шуугилдаж хурал завсарлав. 

	 

	* * *

	 

	Хурал завсарлаж байна. Сүхбаатарын араас даган гарч байгаа улс дундуур Данзан ширүүн түлхлэн урагшилсаар Сүхбаатарыг гүйцэн ирлээ. Луузан араас нь сүүл шиг дагалдан явна. 

	ДАНЗАН

	—  Жанжин, хоёулаа нэг уулзах юм сан. Та бид хоёр бие биеэ нэг л ойлгохгүй оргиод байх шиг байна. 

	Сүхбаатар түүн рүү эрс эргэн, эгц харж зогсов. Хажууд нь байсан улс ч зогсоно. 

	СҮХБААТАР

	—  Харин их сайн ойлголцоод байгаа юм биш үү?

	ДАНЗАН

	—  Үгүй дээ, үгүй. Би ямар дэлхийн капиталын замаар явъя гэсэн биш... 

	СҮХБААТАР

	—  Хөрөнгөтний биш замаар ч явъя гэсэн биш... Тийм биз дээ? Тэгвэл гурав дахь зам байхгүй, чи ойлгож байна уу?

	ДАНЗАН

	—  Би юм бүхнийг аажмаар... аргаар үзэх гэсэн хүн. 

	СҮХБААТАР

	—  Аажмаар аа? Хүрээ, Хаалган хоёрын хооронд зам тавих гээд байдаг чинь юуг аажим болгож байгаа нь тэр вэ?

	ДАНЗАН

	—  Бусад улстай худалдаа наймаа хийхэд саадгүй болно шүү дээ. 

	СҮХБААТАР

	—  Бусад улсын бараа биш буутай цэрэг тэр замаар чинь саадгүй ирвэл яах вэ? Хятадын пүүсийн өр... 

	ДАНЗАН

	—  Төлүүлэхгүй бол бидэнд бараа олдохгүй байна. Гэтэл манайхан, та эднээс асуу, хятадын бараанд дассан, идээшсэн улс... Оросууд нанжин гахай гөлөм хийж чадахгүй, дүнсэн тамхи... 

	СҮХБААТАР

	—  Байз, байз... Наадах чинь их дуулсан үг байх чинь. 

	ДАНЗАН

	—  Надаас уу?

	СҮХБААТАР

	—  Үгүй. 

	Данзан тэвдсэн байдалтай харагдана. 

	СҮХБААТАР

	—  Би наад үгний чинь эзэнд хэлсэн үгээр чамд хариулъя. Бид дүнсэн тамхи байтугай, бүх дассан заншсанаа солиод үзэж байгаа улс шүү. 

	Данзан хэлэх үггүй, тэрүүхэндээ их сандарч байх шиг байна. 

	— Мэдлээ, жанжин... Би буруу бодож байж болох юм... Гэвч миний чин санаа... 

	СҮХБААТАР

	—  Чи сүрхий ташаарч алдаж яваа хүн. Мэдээд алдаж байгаа бол нэг хэрэг. Мэдэхгүй алдаж яваа бол нөгөө хэрэг. Аль алинд нь нам яаж ханддагийг чи мэдэхтэйгээ хүн. 

	ДАНЗАН

	—  Би ер нь их төөрөлдөж яваа хүн байна. Та миний өчигдрийн хэлсэн үгийг хүчингүй болгож өгөөч. 

	СҮХБААТАР

	—  Яаж? Ам алдвал барьж болдоггүй гэдэг байх аа... Гэвч чамд засаж залруулах зүйл байвал дахиад үг хэлж болох байлгүй. 

	Сүхбаатар нөхөд рүүгээ эргэж, цааш явав. 

	Данзан, Луузан хоёр үлдэнэ. 

	ЛУУЗАН

	—  Ээ чааваас, та чинь ийм амархан бууж өгөх хүн байсан юм уу?

	ДАНЗАН

	—  Бууж өгөх өө? Сохрын газар сохроор, доголонгийн газар доголонгоор... Тэмцэл дөнгөж эхэлж байна. 

	Цааш явна. 

	Луузан араас нь харж зогсоно. Толгой сэжилнэ. Тэгээд аман дотроо,

	— Гамин... Барон... Бодоо... Данзан... Энэ ардын засгийг ч цагдах, дийлэх хүч үгүй болсон юм байх аа даа. Ийм юманд Луузан орооцолдоод толгойгүй болох дэг ээ... Аминд халгүйгээр нь архи хүүхэн хоёрт үлдсэн хэдээ өгсөн нь дээр болох нь. Хар турсгаа зовоож олсон юм, жаргааж барна аа хө. 

	Хүнгүй болсон гудмаар үүд зүглэн одов. 

	Хурал үргэлжилж байна. Сүхбаатар индэр дээр үгээ дуусгаж байна. 

	— Бидний санасан бодсон, нөхөр Данзаны өчигдрийн хэлсэн шиг дэмий, хий санаа биш ээ. Энэ бол бодитой зүйл юм. Зайлшгүй зүйл юм. Бид ард олныхоо чин хүсэл эрмэлзлийг баримталж, Зөвлөлт орос улсын өгөөмөр тусламжийг түшиглэн, улс орноо хөрөнгөтний биш хөгжлийн замаар хөгжүүлнэ. Тэр зам дээр том хар ангал байгаа нь үнэн. Зоригоо хамтатгаж, зорилгоо нэгтгэе, нөхөд өө! Манай хөгжлийн эрмэг хурдан хүлэг хөрөнгөт ёсны ангал дээгүүр дүүлэн гарч нийгэм журмын ёсонд биднийг хүргэж өгнө. Тэгнэ гэдгийг бидэнд дэлхийн хөдөлмөрчдийн их багш Ленин хэлсэн юм. 

	Владимир Ильич Ленин. 

	Хуралдагсад суудлаасаа нэгэн зэрэг босов. Алга ташилт. 

	 

	* * *

	 

	Сүхбаатар нөхдийн хамт хурлын танхимаас гарч ирэв. Нар луу харна. Зуны нэг өглөө санаанд нь оров. 

	Хүү нь гүйж байна. Ход ход инээгээд гүйж байна. Нар мандаж байна. Тэр нар Лувсан өвгөний отгон хүүгийн зурсан нар болно. Хажууд нь «Ардын хувьсгал» гэж хуучин үсгээр бичсэн байна. Сүхбаатар тэнгэрийн нар луу харж байна. Тэгээд инээмсэглэнэ. 

	— Нар наашаа, сүүдэр цаашаа! гэх хүүгийнх нь дуу чихэнд нь сонстоно. 

	Сүхбаатар нар хоёр бие биедээ инээмсэглэх шиг харагдана. 

	 

	Төгсөв. 

